
Lihamba lya 1 Akaakolinto
1 Akaakolinto

Ulongohi
Lihamba lya 1 Akaakolinto likityekwa na

Nndumila Paulo mu ngungwa ya hamsini na
nhanombole ya kubhelekwa kwa Kilisito, kipala-
mande 1:1. Ali ndo lihamba lya ulongohi
nkati ya mahamba mabhili ghatubheghite nagho
ghene Paulo kakiatyekela kimati kya bhandu
bhaanhyubhalilite Kilisito lya akwo Kolinto.
Pangi yinguhwachilwa kakiyandika lihamba ali
pakatamiteghe ku Efeso, yikali na ningo yake ya
kutyangila akwo ku pakapitila akwo ku Makedo-
nia, kipalamande 16:5-9.
Lihamba ali ndo luyango lwa malagho ghene

Paulo kakikingama kuhuma kwa amoo bha
kuhuma mu ngwemuko ya bhandu bhaanhyub-
halilite Kilisito ya kya milando ghaabwitukilite,
handa bhandu kubhaghulana na utyahe papamu
na ungongola. Kitami kya Kolinto kikimanyikwa
muno kwa utyahe ghwake, kya habhu yingukan-
gahya ng'obhe kukita kimati kya bhandu bha
anhyubhalilite Kilisito lya akwo bhakilihangamu
milando ayi. Ubhwabhu abhu 1 Akaakolinto
libhegha na hipalamande ihwadali hya mapalo,
Kipalamande kya 13.
Ghaabheghite
Paulo kanguajambuha Akaakolinto na kun-
numba Chapanga kwakya bhombe, kipala-
mande kya 1:1-9.

Mbole kangulubhulilila malagho
ghakakingamite yakya mmaghulano mu
kimati kya ku Kolinto, kipalamande kya
1:10—4:21.

Mbole kangulubhulilila milando ya utyahe
na ungongola na kuyeghana mu mabalasa,
kipalamande kya 5-6.

Mbole ya agho Paulo kanguapegha malaghilo
yakya kutolana, kutendekeha nyambi ya
ming'omong'omo, matundamilo gha pakin-
dandabhanji, hupo hya Nhuki na uhyuko,
kipalamande kya 7-15.

Kuuhiko kanguyomolela kulubhulila milando
yiinoghwa kutenda na milando ya mundu
yumu mwene, kipalamande kya 16.

1 Nenga Paulo, nungemitwe kwa mapalo gha
Chapanga meghe nndumila ywa Kilisito Yesu.
Lihamba ali tutyeka nenga na nnongo ghwetu
Sosene.

2 Tungubhatyekela mwenga mummeghite ng-
wemuko ya bhandu bhaanhyubhalila Kilisito bha
akwo ku Kolinto. Mwenga ntendwa bhandu
ang'anyimo mu kulilunga na Kilisito Yesu, na
mmeghe bhandu bha Chapanga papamu na
bhandu bhoha bha kwohele bhanakuntundamila
Bambo ghwetu Kilisito Yesu, ywene ndo Bambo
ghwabhe na ghwa twenga bhubho.

3 Nungubhayupila umaha na uhihimilo
kuhuma kwa Chapanga Tate ghwetu na Bambo
ghwetu Yesu Kilisito.

Paulo kangunnumba Chapanga

4 Nungunnumba Chapanga manjubha
ghoha kwa kya mwenga kwa umaha ghwake
ghumpeghitwe mu Kilisito Yesu.

5 Mana, kwa kulungana kwenu na Kilisito,
Chapanga kabhapegha kila kilibhi kimukipala,
na hinu munguhotola kulongela kila kilibhi
kimukipala kulongela na kumanya kila kilibhi
kyakakipala Chapanga mukimanye,

6 kiyaha milando ayi yingulaha kukita Nhalo
ghwa Yesu Kilisito ghutuulandamahite kwa
mwenga ndo ghwa hoto,

7 kya habhu, mpelelwa ng'obhe na lilumbo
lyohele lya nhuki pammegha mukunnindila kwa
uhongo, kubhuya kwake Bambo ghwetu Yesu
Kilisito.

8 Ywombe katabhatenda mmeghe nglii mbaka
ku uhiko, ngati nkotoke kubhegha na mahokelo
mu linjubha lila lya kubhuya Bambo ghwetu Yesu
Kilisito.

9 Chapanga kaatenda agho kiyaha ywombe
ndo nhyubhaliko, ywombe ndo ywakabhakemite
ngati nhotole kulilunga na Mwana ghwake Yesu
Kilisito, Bambo gwetu.

Nng'abhaniko mu ngwemuko lya Chapanga.
10 Maalongo bhangu, nunguasigha

kwa makakala gha Bambo ghwetu Yesu
Kilisito, nningane mwenga mabhoha kwa
mahwacho ghenu, ngati nnyitikilane mu ghala
ghamughalongela, na kukita mmeghe papamu
telatela kwa mahwacho ghamu na ningo yimu.

11 Maalongo bhangu, ng'ombelwa mihalo na
amoo bhandu kuhuma kulubhagha lwa Kuloe,
kukita ghabhegha malimbano munkati yenu.

12 Bhang'ombela habhu, kila yumu munkati
yenu kangulongela ghake mwene, yumu kangu-
longela! “Nenga ndo ghwa Paulo.” Na yungi,
“Nenga ndo ghwa Apolo.” Na yungi, “Nenga ndo
ghwa Petili.” Na yungi, “Nenga ndo ghwa Kilisito.”

13 Bhuli, Kilisito kaghabhanika? Bhuli, Paulo
ndo ywakabhambitwe mu lupingika kwa kya
mwenga? Ebu bhuli, mukibatiswa kwa lihina lya
Paulo?

14 Nungunnumba Chapanga kukita nikimbat-
isa ng'obhe mundu ywoheli mu mwenga, ngati
nga Kilisipo na Gayo ghweka chabhe.

15 Kabhone mundu ywakahotola kulongela
kukita kabatiswa kwa lihina lyangu.

16 Ehee, kangi nikinbatisa Stefano papamu
na bhandu bha kulubhagha lwake, peni kuch-
weha kwa agho, manya chepa kukita nikinbatisa
mundu yungi ywohele.

17 Mana Kilisito kakinaghila ng'obhe batise,
ngati nandamihe Nhalo ghwa Maha, na chepa
kwa kutumila malagho gha malango gha bhandu
gha kunyegheleha, ngati kiho kya Kilisito mu
lupingika kikotoke kuyuyuka makakala ghake.

Kilisito ndo makakala na malango gha Cha-
panga

18 Mana lilagho lya kya kiho kya Kilisito
mulupingika ndo nnando ghwa ubhughabhugha
kwa bhala bhabheghite mu njila ya kuhobha,
peni kwa twenga tuubheghite mu njila ya

ulopohi, lilagho alyo ndo makakala gha Cha-
panga.

19Malembo gha Chapanga ghangulongela,
“Ndaghatindingana malango ghabhe

bhaabheghite na malango,
na ndaabhoneha mahwacho gha malango gha

bhaabheghite na kisomo ndaghatakulila
kutali.”

20 Hinu, kabhegha kwoki yuna malango? Kab-
hegha kwoki nhunda ghwa Malaghilo? Naywo
kabhegha kwoki yunamitaho ywa manjubha
agha? Chapanga kaghatendamalango gha nnima
aghu kubhegha ubhughabhugha.

21 Kwa malango ghake Chapanga, bhandu
bhanguhotola ng'obhe kummanya Chapanga
kupitila malango ghabhe bhene, peni Chapanga
kapala kubhalopoha bhala bhanakuhyubhalila
kukindila bhala bhaabheghite na malango,
bhangubhona ndo ubhughabhugha lilagho
litulilandamiha.

22 Akaayahudi bhangupala naho ya kubhona
ngati ahyubhalile, na Akaayunani bhangupalaha
malango ngati ahyubhalile.

23 Peni twenga tungunnandamiha Kilisito
ywakabhambitwe mulupingika, nnando aghu
kwa Akaayahudi kinguayaghabhiha, na kwa
bhandu bhaabheghite ng'obhe Ayahudi ndo
ubhughabhugha.

24 Peni kwa bhala bhayitikilitwe, abheghe
Ayahudi, ebu bhandu bhaabheghite ng'obhe
Ayahudi, Kilisito ndo makakala gha Chapanga na
malango gha Chapanga.

25 Mana kiibhonekana ubhughabhugha ghwa
Chapanga, kibhegha na malango kuchweha
malango gha anabhandu, na uyoyoho ghwa Cha-
panga ghubhegha na makakala kuchweha kwa
anabhandu.

26 Maalongo bhangu, nkulungwe nndaluko
pala Chapanga pakankemite. Atangalo nkati ya
mwenga bhakibhegha bhangubhonekana handa
bhangali malango muulongolo ghwa bhandu,
na atangalo mukibhegha ng'obhe na mahina
makulu, na mukibhelekwa ng'obhe mu bhandu
hinala.

27 Peni Chapanga kakiyihaghula milando yene
bhandu bhanguyibhona ya kibhughabhugha,
ngati kabhapeghe honi bhaabheghite na
malango, kangi Chapanga kakiyihaghula
milando yene bhandu bhanguyibhona hiyoyoho,
ngati kabhapeghe honi bhaabheghite na
makakala.

28 Kangi Chapanga kakihihaghula hilibhi
hyene bhandu bhanguhibhona ndo himbenju
na hinakupughanwa, hilibhi hyene bhandu
bhanguhibhona hyangali kunoghwa, ngati
kahikanjaghane hila hiibheghite.

29 Chapanga kakitenda habhu ngati mundu
kakotoke kuhotola kuliloka muulongolo ghwake.

30 Chapanga ndo ywakaalungite mwenga na
Kilisito Yesu. Chapanga kantenda Kilisito kab-
heghemalango ghetu, kwa njila yake twenga tun-
guyitikilwa na Chapanga, na ndo tungubhegha
bhandu bhake Chapanga na kukomboleghwa.

31 Hino, handa paghalongela Malembo gha
Chapanga, “Ywakapala kuliloka, na kaliloke kwa

lihengo lyakalitendite Bambo.”

2
Paulo kangulandamiha Nhalo ghwa Kilisito

ywakabhambitwe
1 Maalongo bhangu, pahikite kwa mwenga

kulandamiha Lilagho lya hoto ya Chapanga, niki-
longela Chepa kwa kulaha kukita nungumanya
kulongela maha ebu kwa malagho gha malango.

2 Mana nikilamula habhu, pamegha kwa
mwenga nongele milando ya Yesu Kilisito gh-
weka, kangi kwa nhalo ghwa kuhwegha kwake
mulupingika kyangali kulongela milando yingi.

3 Pameghite kwa mwenga nikibhegha nnyoy-
oho, yuna bhwaghalili ndangalo na kuloghoya,

4 Pameghite mu kuhunda na malandamiho
ghangu nikilongela ng'obhe malagho, ngati
mwenga mumone nunguhyubhalika, ngati
makakala gha Nhuki Nng'anyimo ghakibhoneha
hoto.

5 Nikitenda habhu kwa likaho, ngati
kuhyubhalila kwa mwenga kuhotole kudumbila
makakala gha Chapanga, na chepa malango gha
anabhandu.

Malango gha Chapanga
6 Hata habhu, twenga tungutumila nongelo ya

malango kwa bhala bhaakamalite kinhuki, peni
malango agho chepa gha munnima aghu, kangi
chepa kwa atabhala bha munima aghu, bhene
abhegha muuhiko ghwa kutabhala.

7Malango ghatughakambuka ndomalango gha
lupwepo lwa Chapanga, malango ghahihitwe

kwa anabhandu, ghene Chapanga kakighalinga
kukali na kubhumbwa kwa nnima kwakya kutu-
pegha umaha.

8 Kahone hata atabhala bha nnima aghu bhaa-
manyite malango agha, mana handa bhanga-
manyite bhangammambite ng'obhe Bambo ghwa
kuhokamilwa yunakutabhala mu nnima na ku-
nane.

9 Peni handa Malembo gha Chapanga pagha-
longela
“Milando yene mundu kakali kuyibhona, na

kakali kuyiyihwa,
milando yenemundu kakali na kuyihwachila mu

myoyo,
milando ayi ndo Chapanga kakiabhikila bhandu

bhala bhaampalite.”
10 Peni twenga, Chapanga katubhoneha agha
kukindila kwa Nhuki ywake. Mana Nhuki gh-
wake kangubhona ghoha, hata ghala ghene Cha-
panga kaghahiha.
11 Ghani ywakahotola kumanya mahwacho
ghaabheghite munkati ya mundu handa chepa
nhuki ghwa mundu aywo? Ubhwabhu abhu,
kahone mundu ywakamanya milando ya
Chapanga, ngati nga Nhuki ghwake.
12 Hinu, twenga tukingama ng'obhe nhuki ywa
munnima, ngati tukingama Nhuki ywakahumite
kwa Chapanga kahotole katutangatila
kughamanya ghala ghatupeghitwe na Chapanga.

13 Agha ndo twenga ghatughalongela, chepa
kwa malagho ghatuhunditwe kwa malango gha
anabhandu, ngati kwa malagho ghatuhunditwe
na Nhuki, patufwambula milando ya kinhuki

kwa bhandu bhaabheghite na Nhuki ywa Cha-
panga.

14 Mundu ywa munnima kaakingama ng'obhe
milando ya Nhuki ywa Chapanga. Mana
kwa ywombe mundu aywo milando ayi ndo
ubhughabhugha ghweka, kanguhotola ng'obhe
kughamanya, mana ghangumanyikwa kwa ku-
tangatilwa na Nhuki.

15Ngati yula mundu ywakalongohwa na Nhuki
ywa Chapanga kangumanya milando yoha, peni
bhandu bhangi bhaabheghite ng'obhe na Nhuki
bhanguhotola ng'obhe kummanya ywombe.

16Malembo gha Chapanga ghangulongela,
Ghani ywakahotola kughamanya mahwacho gha

Bambo?
Ghani ywakahotola kumpegha mahwacho
Chapanga?

Peni twenga tubhegha na mahwacho
ghanakuhuma kwa Kilisito.

3
Andumitumi bha Chapanga

1 Maalongo bhangu, pameghite kwa mwenga
nikilepelwa kuyobhela na mwenga handa
bhandu munakulongohwa na aywo Nhuki, ngati
nikinoghwa nyobhele namwenga handa bhandu
bha munnima aghu, handa bhana hing'enya mu
kunhyubhalila Kilisito.

2 Nikiahunda mahundo mayeyebhu
kumanyikwa, handa mama pakanpegha
mwana ghwake mabhele. Mukihotola ng'obhe
kukingama mulyo nnonopo, Mbaka hinu

munguhotola ng'obhe kukingama mahundo
matwihiliko gha lilagho lya Chapanga.

3 Kiyaha mungutama handa bhandu bha
munnima paatama. Nnole, kwa mwenga kub-
hegha na malimbano na tama? Ayi yingulaha
kukita mwenga nkali mmegha bhandu bha un-
nima, mungutama handa pabhapala bhandu bha
munnima.

4Manamundu yumumumwenga pakalongela,
“Nenga ndo ywa Apolo.” Na yungi kangulongela,
“Nenga ywa Paulo” Bhuli, nnando aghwo ghun-
gulaha ng'obhe kukita nkali mungutama handa
bhandu bha munima aghu hela?

5 Bhuli, Apolo ndo ghani? Naywo Paulo
ndo ghani? Twenga ndo twaandumitumi
ghweka, tubhayeghelite mwenga kuhyubhalila.
Kila yumu mutwenga kangutenda lihengo
lyakapeghitwe na Bambo.

6 Panuaghombilite Nhalo ghwa Maha ghwa
Chapanga nikibhegha handa mundu ywakak-
wetambeyu, mbole Apolo kakiyitililamachi, peni
Chapanga ndo ywakayitendite mbeyu yimele na
kukula.

7 Kya habhu, yula ywakakwetite mbeyu, ebu
yula ywakayitilite machi abha bhoha bhangali
kilibhi, ngati Chapanga ndo ywakabheghite na
mana.

8 Yula ywakakwetite mbeyu na yula ywakay-
itilite machi bhoha abhegha telatela, payibhele
kila yumu kaakingama lilumbo telatela na li-
hengo lyake mwene.

9 Mana twenga ndo atenda lihengo papamu
na Chapanga, mwenga ndo nng'unda ghwa Cha-

panga.
Mwenga hilahila ndo nyumba ya Chapanga.
10 Kwa umaha ghwakambeghite Chapanga,

nenga handa nchenga nhwadali, nikiyandiha
kuchenga kitamiko kyene unane mwake mundu
yungi kanguchenga. Peni kila yumu kan-
gunoghwa kalilolekehe maha bhula pakachenga
unane mwake.

11 Kahone mundu ywakahotola kuyandiha ki-
tamiko kingi kafauti kya kila kiibhikitwe kala,
kyene ndo Yesu Kilisito mwene.

12 Unane mwa kitamiko akyo, bhandu
bhanguhotola kuchenga kwa sahabu, ebumadini
gha njuluku ebu maganga ghanautopelo, na
bhangi bhanguhotola kuchenga kwa mikongo,
ebu mahamba ebu manyahi.

13 Na unyanyi ghwa kila lihengo lya yumu
ghwabhonekana ghubhegha bhuli mulinjubha
lila lya Kilisito palihwimulwa. Mana linjubha
alyo lyabwituka na mwoto, na aghwo mwoto gh-
waalaha unyanyi ghwa lihengo lya kila mundu.

14 Handa kyahighala bhula handa pakib-
heghite, mundu aywo kaakingama lilumbo.

15 Peni handa kyakakinjengite kyahyoka, kaa-
hobheha lilumbo lyake, ngati ywombe kaalopo-
hwa handa bhula kalopoleghwa kuhuma mu
mwoto.

16Bhuli, mungumanya ng'obhe kukita mwenga
ndo nyumba ya Chapanga, na kukita Nhuki ywa
Chapanga kangutama nkati yenu!

17 Handa mundu kataboghoyola Nyumba ya
Chapanga, Chapanga katanboghoyola mundu

aywo, manamwenga ndo handa Nyumba ya Cha-
panga, mwenga ndo bhake mwene Chapanga.

18 Mundu kakotoke kulihwangila mwene.
Handa mundu kangulibhona kukita kana
malango gha munnima, ndo mbaha kabheghe
mmughabhugha, ngati kamokole kubhegha yuna
malango gha hoto.

19 Kiyaha malango gha nnima aghu
ndo ubhughabhugha muulongolo ghwa
Chapanga. Malembo ghatyekwa “Chapanga
kangubhaghomeha bhana malango mu
kuchenjela kwabhe.”

20 Pahala pangi pa Malembo gha Chapanga
pangulongela, “Bambo kangughamanya mahwa-
cho gha bhanamalango kukita ndo kilibhi yaghi.”

21 Hino, mundu kakotoke kulidumbila kilo-
ngohi ywohele, hilongohi bhoha bhabhikwa
kwakya kubhatangatila mwenga handa bhandu
bha Chapanga.

22 Kabheghe Paulo ebu Apolo ebu Petili, ebu
na nnima aghu, papamu na ubhumi, na kiho,
na manjubha gha hinu ebu manjubha ghaapala
kuhika, agha ghoha ndo gha mwenga.

23 Peni mwenga ndo bhandu bha Kilisito,
naywo Kilisito ndo ywa Chapanga.

4
Andumila bha Kilisito

1 Bhandu bhatubhone twenga kukita ndo
twaandumitumi bha Kilisito, tuupeghitwe li-
hengo lya kulandamiha Nhalo ghwa Chapanga
ghuuhihitwe kwa bhandu.

2 Hino, kila mundu ywakapeghitwe lihengo
alyo kangunoghwa kabheghe nhyubhaliko.

3 Peni kwa nenga nunguyoghopa ng'obhe,
paandoswa na mwenga, ebu kutoswa na libal-
asa lyoheli lya anabhandu, hangi nungulitosa
ng'obhe namwene.

4 Mwoyo ghwangu ghungubhona ng'obhe
uhakata mu nnando ghwohele, peni alyo
lingulaha ng'obhe kukita nanga uhokelo. Bambo
ndo ywakandosa nenga.

5 Hino, nkotoke kutosa nnando ghwoheli
mbaka linjubha lya Bambo palipala kuhika,
Ywombe kahiyegha muulangalo milando yila
yihihitwe mulubhindu na kuyibhika pekupeku
mahwacho gha myoyo ya bhandu. Manjubha
agho kila yumu kaakingama litiko liinoghwa
kuhuma kwa Chapanga.

6 Maalongo bhangu, agho ghoha ghanongelite
kwa nhalo ghwa Apolo na kwa nhalo ghwa
nenga, ndo utangwo kwa mwenga. Kubhukana
na nhwano ghwa nenga na Apolo nungupala
mmanye mana ya malagho agha, “Mughaka-
mulile ghaatyekitwe.” Nkati yenu kakotoke kub-
hegha mundu ywohele ywakalidumbila mundu
yumu na kumpughana yungi.

7 Ghani ywakakutendite ghwenga ghubheghe
nhwadali kupitingana yungi? Kilibhi ghani
ghwenga kighubheghite nakyo kyene ghwan-
gapeghwa na Chapanga? Na handa ghu-
peghwa, kya bhuli ghunguliloka kukita handa
ghunapeghwa ng'obhe?

8 Mmegha kala na ghala ghoha ghamugha-
pala! Mmegha maatopelo kala! Mmegha maab-

hatwa kangi kyangali twenga! Yingabheghite
maha handa mangabheghite atabhala bha hoto,
ngati na twenga bhubho tutabhale papamu na
mwenga.

9 Peni kwa twenga Andumila tungubhona
Chapanga katubhika tubheghe bhandu bha
kupughanwa kupitingana bhoha, tubhegha
handa bhandu bhaatoswitwe kughenga
kukomwa muulongolo ghwa bhandu, tutendwa
handa bhandu bha kuhekwa apa pannima, na
kwamahoka bha Chapanga namuulongolo ghwa
bhandu.

10 Bhandu atangalo bhangutubhona twenga
handa twaabhughabhugha kiyaha tunguntumik-
ila Kilisito, peni mwenga mungulibhona ndo
mmegha na malango kiyaha munguntughila Kil-
isito! Twenga tungubhonekana twayoyoho, peni
mwenga mungulibhona mmegha na makakala.
Mwenga munguhokamilwa, peni twenga tun-
gupughanwa.

11Mbaka hinu, tubhegha na njala na nyota ya
machi, twangali mapinda, tungututwa, tulemwa
pahala pakutama.

12 Tungulagha na kutenda lihengo kwa mab-
hoko ghetu twabhene. Patulighwa, twenga tun-
guanonela, patupamandwa, twenga tungulim-
bilila,

13 patukupukihwa, twenga tunguyanga kwa
umaha. Mbaka hinu tutendwa handa kinyakali
kya munnima, na kwa kila mundu twenga ndo
kinunga mbechu.

14Nungubhatyekela chepamilando ayi kwakya
kuapegha honi, ngati kwakya kuahunda, handa

bhana bhangu apalo.
15 Hata handa payibhele mungabheghite na

ahunda elfu kumi mu ubhumi ghwenu ghwa
kunnyitikila Kilisito, peni tate ghwenu ndo yumu
ghweka. Mu ubhumi ghwenu ghwa kulilunga
na Kilisito nenga tate ghwenu kwa kuayeghela
Nhalo ghwa Maha.

16 Hino, nungubhayupa munyighe handa
mundenda nenga.

17 Kwa nnando aghu ndo kiyaha nunnaghila
Timoteo kwa mwenga, ywene ndo mwana gh-
wangu kahyubhalika telatela mu kulungana na
Bambo. Ywombe katabhatangatila nkulungwe
njila yiilandana telatela na Kilisito, njila yi-
nakuhundwa poheli kula mu ngwemuko ya
bhandu bhanakunhyubhalila Kilisito.

18 Amoo bhenu ayanda kuliloka kukita
ndaahika kangi chepa kwa mwenga.

19 Peni handa Bambo pakapala, ndaalopokela
kuhika kwa mwenga, na apo ndo ndalib-
honela nimwene, chepa ghweka kila kyaakiho-
tola kulongela abho bhanakuliloka, ngati bhubho
manye kyaakihotola kutenda.

20 Kiyaha ghubhutwa ghwa Chapanga ghub-
hegha chepa ghwa ndwanga nnomo ghweka,
ngati ghaaghahotola kutenda mu makakala gha
Chapanga.

21 Mungupala kyoki? Nubahikile kwa kin-
jupunjupu, ebu nubhahikile kwa mwoyo ghwa
upalo na kuhwama?

5

Utyahe nhilo mu ngwemuko ya Chapanga
1 Yibhegha mihalo ya hoto kukita kubhegha

na utyahe mu nkati yenu, kangi ndo utyahe
ghwene ghwangabhonekana kwa bhandu
bhangammanya Chapanga. Ng'ombelwa kukita
mundu kangutyanga na nhumbu ghwa tate
ghwake.

2 Munguhotola bhuli kuliloka? Yingabheghite
mbaha kwa mwenga nkukulike, na aywo ywaka-
tendite nnando aghwo kabhikwe kutali na
mwenga.

3 Hata handa payibhele megha kutali na
mwenga, peni kinhuki megha apwo papamu na
mwenga, kya habhu, handa bhula megha apwo,
nuntosa kala mundu aywo ywakatendite nnando
aghwo ghwa honi.

4 Manjubha pankongana papamu kwa kun-
tundamila Bambo ghwetu Yesu, nenga megha
papamu na mwenga kinhuki, kwa makakala gha
Bambo ghwetu Yesu,

5mundu aywomunkamuhe kwa Nchipila ngati
mmili ghwake ghudanganyike na nhuki ghwake
ghuhotole kulopoleghwa linjubha lya kubhuya
kwa Bambo.

6 Kunoghela ng'obhe kwa mwenga kuliloka.
Bhuli, mungumanya ng'obhe kukita kilungu kya
mandina kingututumuha kibulungutu kyoha kya
ukobha?

7Hino, muliyohe, kwa kummuha mundu aywo
nkati yenu, akutenda habhu ndo tela na kukib-
huha kilungu kya makachu, apwo maabhegha
bhandu bha hyono, handa kibulungutu kya hy-
ono kya ukobha kiidakitwe kyangali kilungu,

na habhu ndo mummeghite mwenga. Mana
Chapanga kakintenda Kilisito kabheghe nyambi
handa Mwana Mene ghwa Pasaka, ngati katu-
lopohe.

8Hino, tukotoke kutenda chekwa ayo ya pasaka
kwa kilungu kya makachu, ndo uhakata na
ulemwa, ngati tutende chekwa kwa mingati yan-
gali kubhikwa kilungu kyene ndo mwoyo ghwa
nyanyi na hoto.

9 Nikiatyekela mu lihamba lyangu kukita nko-
toke kulihanga na atyahe.

10 Peni nikibhegha chepa na mana ya nko-
toke kulihanga na bhandu bha unnima aghu,
hela bhubho munganoghitwe kubhuka mu un-
nima aghu, ngati mulibhaghule na atyahe ebu
bhanalumatamata, ebu ahwangi, na bhanakuy-
itundamila ming'omong'omo.

11 Peni kinikityekite ndo aki, nkotoke kuli-
hanga na bhandu bhaalikema bhombe ndo
ahyubhalila bha Kilisito handa munhyubhalila
mwenga, peni bhombe ndo atyahe, na bhanaugh-
wimi, bhanakutundamila ming'omong'omo, na
afyangu, alobhi na ahwangi. Bhandu handa
abho, hata kulyegha nkotoke kulyegha nabho.

12Bhuli, ali chepa lihengo lya nenga lya kuatosa
bhandu bhaabheghite panji ya anhyubhalila bha
Kilisito. Mwenga mungunoghwa kuatosa abho
alongo bhabheghite munkati yenu mabhene.

13 Chapanga kataatosa abho bhaabheghite
panji ya ngwemuko lya Chapanga, “Mwenga
mummuhemundu aywo nhakatamunkati yenu.”

6
Bhandu bhaanhyubhalila Kilisito bhalihighe

bhene kwa bhene
1 Handa mundu ywohele nkati ya mwenga

kabhegha na bhulwa na nnyake, kanguyigha
bhuli kunkokela kulibalasa lya bhandu bhangali
kummanya Chapanga, kihyengo kya kunkokela
kwa bhandu bha Chapanga?

2 Bhuli, mungumanya ng'obhe kukita bhandu
bha Chapanga bhataatosa bhandu bha nnima?
Payibhegha handa mwenga bhandu bha
Chapanga mungubhatosa bhandu bha nnima,
mungulepelwa bhuli kuyomolamilandomichoko
michoko?

3 Bhuli, mungumanya ng'obhe kukita twab-
hatosa mahoka bha Chapanga? Handa ndo
habhu, munoghwa kuyomola milando michoko
michoko ya manjubha ghoha.

4 Kya habhu, handa mungubhegha na
bhulwa ghwa milando michoko michoko,
bhuli, munguakema bhandu bhene matamilo
ghabhe ghanguyitikilwa ng'obhe na ngwemuko
ya bhandu bhaanhyubhalila Kilisito ahike
alinganihe malobhe bhulwa ghwenu?

5 Nungulongela habhu ngati mmone honi!
Ndo kulongele kahone mundu hata yumu mu
mwenga ywakabheghite na malango gha kualin-
ganiha malobhe nkati ya alongo ahyubhalila?

6 Kihyengo kyake, mmegha mungukokelana
ahyubhalila kwa ahyubhalila kangi muulongolo
ghwa libalasa lya bhandu bhangali kunhyub-
halila Chapanga.

7 Akwo kukokelana mabhene kwa mabhene
kungubhoneha kukita nnepelwa. Bhuli,
yinganoghitwe ng'obhe kwa mwenga
kubhonelwa? Bhuli, yinganoghitwe ng'obhe
kwa mwenga kupokwa utopelo ghwenu?

8 Peni, kihyengo kyake mwenga munguab-
honela bhandu, na mungupoka, na kangi, agho
munguatendela hata ahyubhalila ayenu!

9 Bhuli, mungumanya ng'obhe kukita bhandu
ahakata bhaayingila ng'obhe mu ubhutwa ghwa
Chapanga? Nkotoke kutenda ubhichi, bhandu
atyahe, bhanakuyitundamila ming'omong'omo
na angongola na bhaatyanga na alume ayabhe,

10 bhanabhwihi na bhanaghwimi na alobhi
na abukuta ayabhe na apoka, abho bhoha
bhaayingila ng'obhe mu Ubhutwa ghwa Cha-
panga.

11 Amoo mu mwenga mukibha handa abho,
peni hinu nng'ululwa na nnyohwa na nhaghu-
lighwa na ntendwa ghwamaha na kuyitikilwa na
Chapanga, kwa lihina lya Bambo Yesu Kilisito na
kwa Nhuki ghwa Chapanga ghwetu.

Munkwehe Chapanga kwa mmili na Nhuki.
12Mundu kanguyigha kulongela, “Nunguhotola

kutenda kila kilibhi” Tela, peni Chepa kila kilibhi
ndo kyamaha kwa nenga. Nunguyitikila kutenda
kila kilibhi peni nnema kulongohwa na kilibhi
kyoheli.

13 Bhangi munkati yenu bhangulongela ku-
longela, “Hilyo hibhegha kwa kya lutumbo, na
lutumbo lubhegha kwa kya hilyo.” Tela, peni
kwa Chapanga hilibhi hyoha hibhili katahitenda

hipyokoke. Mmili ghwa anamundu ghubhegha
chepa kwa kya kutenda utyahe, ngati kwa kya
kuntumikila Bambo, naywo Bambo ndo ywakay-
ibhika maha mibhili.

14 Hino, kwa makakala ghake Chapanga
ywakanhyuhite Bambo Yesu kuhuma mu kiho,
hilahila katatuhyuha na twenga kwa makakala
ghake bhubho.

15 Bhuli, mungumanya ng'obhe kukita mib-
hili yenu ndo hibhungo hya mmili ghwa Kil-
isito? Bhuli, munguhwacha ndaahotola kutola
hibhungo hya mmili ghwa Kilisito na kuhilun-
ganiha na mmili ghwa ntyahe? Akakaa!

16Mana handa mummanya, yunakulilunga na
ntyahe kabhegha mmili ghumu na aywo ntyahe.
Kiyaha Malembo gha Chapanga ghangulongela
“Na abho abhili bhaabhegha mmili ghumu.”

17 Peni yunakulilunga na Bambo kangubhegha
nhuki ghumu na Bambo.

18Nhepetuke yomo na utyahe. Ulemwa ghungi
ghwoha mundu kangutenda panji ya mmili gh-
wake, peni ntyahe kangutenda ulemwamummili
ghwake mwene.

19 Mungumanya ng'obhe kukita mibhili ya
mwenga ndo Nyumba ya Nhuki ywa Cha-
panga ywakatama unyumba mwenu, ywene
munkingamite kuhuma kwa Chapanga? Hinu,
mibhili ayi chepa ya mwenga ngati ndo ya Cha-
panga.

20 Kakibhahemela kwa utopelo nkulu. Kya
habhu muyitumile mibhili yenu kwakya
kunkweha Chapanga.

7
Nhalo ghwa kutolana

1Hino, kwakya milando yila yimuyityekite.
Ndo mbaha nnume kakotoke kutolela.
2 Peni kubhukana na milando ya utyahe,

hino, kila nnume kabheghe na nhumbu ghwake
mwene, na kila nndala kabheghe na nngwana
ghwake mwene.

3Nngwana kantendele nhumbu ghwake handa
muyinoghwa, naywo nhumbu kantendele nng-
wana ghwake handa muyinoghwa.

4 Nhumbu kabhegha ng'ombe na utabhala
ghwa mmili ghwake mwene, ngati nngwana gh-
wake kabhegha utabhala, hilahila na nngwana
kabhegha ng'ombe na utabhala kwa mmili gh-
wake mwene, ngati nhumbu ghwake kabhegha
naghwo utabhala.

5 Nkotoke kulemekehana, ngati handa maay-
itikilana kutenda habhu kwa nndaluko ghwa
mandina, ngati mmokole ng'ebu ya maha ya
kuyupa. Kamu, mmuyilane kangi, ngati Nchipila
kakotoke kubhang'eha kubhukana na uyoyoho
ghwenu.

6 Agha ghanubhaghombela hinu nungutenda
kuahigha, ngati chepa ngwilikiho.

7 Ningapalite kukita bhandu bhoha bhangab-
heghite handa nenga. Peni kila mundu kabheghe
na likalama lyake liihumite kwa Chapanga, yumu
kabhegha na likalama ali na yungi kabhegha na
likalama lila.

8 Hino, kwakya bhala bhene bhakali kutolela
na kutolelwa na bhala bhaabheghite alekwa,

nungubhaghombela kukita mbaha aghendelele
kutama handa bhula mumeghite nenga.

9 Peni handa mundu kalepelwa kulighungila,
hino, na katolele ebu katolelwe, kiyaha mbaha
kyanalumu kutolela na kutolelwa kihyengo kya
kuhaluka ungongola.

10 Kwa bhala bhaatolanite kala, megha na ng-
wilikiho na chepa ya nenga ngati ndo ya Bambo.
Nhumbu kakotoke kulekana na nngwana gh-
wake.

11 Peni handa pakalekana naywo, hino katame
kyangali kutolelwa kangi, handa chepa kalin-
ganihwe malobhe na nngwana ghwake na ab-
huyilane. Nngwana naywo kakotoke kunneka
nhumbu ghwake.

12 Peni kwa bhandu bhangi nunguaghombela
habhu, nungulongela nenga, chepa Bambo.
Handa mundu ywakanhyubhalila Kilisito kab-
hegha na nhumbu ywanganhyubhalila Kilisito,
na aywo nhumbu kanguyikitila kutama papamu
naywo, kakotoke kunneka.

13 Naywo Nhumbu ywakanhyubhalila Kilisito
handa katolelwa na nnume ywanganhyubhalila
Kilisito, na aywo nnume kanguyitikila kutama
naywo, aywo nhumbu kakotoke kunneka nng-
wana ghwake.

14 Mana aywo nngwana ywanganhyubhalila
Kilisito kangukingamwa na Chapanga kwa ku-
lungana na nhumbu ghwake, na aywo nhumbu
ywanganhyubhalila Kilisito kangukingamwa na
Chapanga kwa kulungana na nngwana ghwake.
Hela bhubho bhana bhabhe bhangayitikilitwe
ng'obhe na Chapanga, peni hinu bhayitikilwa na

Chapanga.
15 Hata habhu, handa payibhegha yula

ywanganhyubhalila Kilisito kangupala kunneka
ywakanhyubhalila Kilisito, hino, bhalekane
hela. Apwo aywo ywakanhyubhalila Kilisito
nngwana ebu nhumbu bhaabhegha uhulu,
kiyaha Chapanga kabhakema mwenga ntame
kwa uhihimilo.

16 Ghwenga nhumbu ghuunhyubhalila
Kilisito, ghwamanya bhuli kukita ghwahotola
kunnopoha nngwana ghwako? Ebu ghwenga
nngwana ghuunhyubhalila Kilisito, ghwamanya
bhuli kukita ghwahotola kunnopoha nhumbu
ghwako?

Kutama handa pakatukemite Chapanga
17 Peni kila mundu kangunoghwa kutama ku-

landana na likalama lyakapeghitwe na Bambo,
na handa pakakemitwe na Chapanga. Ali ndo
lilaghilo lyangu kwa mangwemuko ghoha gha
bhandu bhaannhyubhalila Kilisito.

18 Handa mundu kakikemwa pakabheghite
kalumulwa jandu kala, hino kakotoke kulikupuk-
iha kukita ywangalumulwa jandu, na handa
pakakemitwe kakilumulwa ng'obhe jandu, hino
kakotoke kukikinihwa kulumulwa jandu.

19Mana kuyingila jandu ebu kwangakuyingila
jandu chepa kilibhi, kilibhi kikulu ndo
kughungila Malaghilo gha Chapanga.

20 Hino, kila yumu mu mwenga kahighale
handa kalongohi pakakemitwe na Chapanga.

21 Bhuli, ghwenga paghukemitwe na Cha-
panga ghukibhegha mmandwa? Tela, aghwo

ghukotoke kukughaha. Handa bambo gh-
wako pakakulekekeha ghaghende, hinu, gh-
wenga ghughende.

22 Mana mundu ywoheli ywakakemitwe na
Bambo kunu pakabhegha mmandwa, aywo
mundu kalekekehwa kwa Bambo. Hilahila
naywo ywakakemitwe kunu pakabhegha
ywakalekekehitwe, kangubhegha mmandwa
ghwa Kilisito.

23 Mabhoha nhemelwa kwa utopelo nkulu,
ngati nkotoke kubhegha abhandwa bha bhandu.

24 Maalongo bhangu, mu ubhumi ghwetu
ghwa hyono papamu na Chapanga, kila mundu
kaghendelele kubhegha handa pakakemitwe na
Chapanga.

Mahundo kwa alekwa na bhangatolelwa
25 Hinu, ndabhaghombela kulinga lila

limungonyite kwa milando ya bhandu
bhangatolelwa ebu kutolela. Megha ng'obhe na
ngwilikiho kuhuma kwa Bambo yakya nnando
aghu. Peni agho ndo mahwacho ghangu, hino,
munguhotola kunhyubhalila kiyaha Bambo
kamonela luhungu.

26 Hino, kubhukana na mapungwo matan-
galo mu manjubha agha gha hinu, nungubhona
mbaha nhighale handa mummeghite.

27 Bhuli, ghutolela kala nhumbu? Hino, ghuko-
toke kulekana na nhumbu ghwako. Bhuli,
ghukali kutolela nhumbu? Hinu, ghukotoke
kumpalaha nhumbu.

28 Peni handa paghutolela nhumbu
ghungutenda ulemwa kata, na kamwali naywo

pakatolelwa kangutenda kata ulemwa. Peni
bhala bhaatolana handa bhaabwitukilwa na
mapungwo matangalo gha munnima aghu, peni
nungapala ng'obhe ghabhabwitukile mwenga.

29 Peni maalongo bhangu, nungupala ku-
longela habhu, manjubha gha kubhuya kwa
Bamo ghahighala gha mandina. Habhu, ku-
tandila hinu, bhene bhaatolite aleke kuahwacila
ahumbu ghwabhe ghweka, ngati atende lihengo
lya Bambo.

30 Bhala bhanakukukulika abheghe handa
bhangakukulika, na bhanakuyelelwa, abheghe
handa bhangayelelwa, bhanakuhemela abheghe
handa bhangali kilibhi,

31 nabho bhanakughayila milando ya
munnima aghu, abheghe handa bhangaghayila
milando ayo. Mana unnima aghu handa
patuumanya ghungupita hela.

32 Peni nangapalite nkotoke kubhebha
na bhwaghalili. Mundu ywangali nhumbu
kangulighayila lihengo lya Bambo kya bhula
mwakannogheha Bambo.

33 Peni nnume ywakatolite nhumbu kan-
gughayila milando ya munnima ngati kan-
guhwacha kannyelehe nhumbu ghwake,

34 kangi kubhegha na kafauti munkati ya
nhumbu yunakutolelwe na kamwali. Nhumbu
ywangali kutolelwa ebu kamwali kangughayila
kutenda milando ya Bambo ngati kapate kub-
hegha nng'anyimo kimmili na kinhuki, peni
yula ywakatolitwe kangughayila milando ya
munnima ngati kunnogheha nngwana ghwake.

35 Nunguaghombela agha mbala kuatangatila,

chepa kukita nuabhikile himbingiko
hyoheli, nungupala mmeghe na npangilo
ghunakunoghwa, ngati mmokole kuntumikila
Bambo kwa mwoyo na ningo yimu.

36 Peni handa mundu kangubhona kukita
kanguntendela hyanganoghelwa nhinja ywake
ywakanhetite kyangali kuntola, naywo handa
kangulepelwa kulighungila, na katenda habhu
handa pakapala, bhatolane hela, kaatenda
ng'obhe ulemwa.

37 Peni handa aywo nnume kangulamula kwa
mapalo mu mwoyo ghwake kuleka kutolela,
na handa kanguhotola kulighungila uhongo gh-
wake, na kalamule kutenda handa pakapala,
hino kangutenda maha kyanalumu kyangali ku-
tolela.

38 Kwa malagho ghangi, yula ywakalamula
kutolela kangutenda gha maha, na yula
ywakalamula kutama kyangatolela kangutenda
gha maha kyanalumu.

39 Nndala ywakatolelitwe kangubhegha
mmopwa manjubha ghoha nngwana ghwake
pakabhegha na ubhumi, peni nngwana
ghwake pakahwegha nndala aywo kabhegha
kangulekekehwa na pakapala kutolelwa na
mundu ywohele, peni kangunoghwa kabheghe
mukuntundamila Bambo.

40 Peni, handa ulamulo ghwa nenga, yingab-
heghite mbaha kahighale kyangali kutolelwa.
Agha nunguhwacha nenga kangi nungulongo-
hwa na Nhuki ywa Chapanga.

8
Mahundo gha hilyo hiyambikilitwe

ming'omong'omo.
1 Nnando ghuulinga hilyo hiyambikilitwe

ming'omong'omo.
Kulyaghila “Twabhoha tubhegha na utendehi

handa pannongela” peni utendehi aghwo ghun-
gubhatenda bhandu abheghe bha kuliloka, ngati
upalo ghunguatenda atangalo atengeleke mu
kuhyubhalila.

2Mundu ywoheli ywakahwacha kukita kangu-
manya kilibhi, kulyaghila kangumanya ng'obhe
kyoheli handa payinnoghela.

3 Peni mundu pakampala Chapanga, mundu
aywo kangumanyikwa Chapanga.

4 Kya habhu, nhalo ghwa kuhilyegha hilibhi
hiibhuhitwe kwa kya ming'omung'omu, tungu-
manya kukita “Ming'omung'omu chepa kilibhi
munnima, peni tungumanya kukita Chapanga
kabhegha yumu ghweka.”

5 Hata payibhele bhandu bhangulongela hib-
hegha hilibhi hingukemwa, machapanga, hya ku-
nane ku bhwelo ebu pannima, na hata payibhele
abhegha, machapanga, atangalo na akaabambo
atangalo,

6 peni kwa twenga kabhegha Chapanga yumu,
aywo ndo Tate, ywakabhumbite hilibhi hyoha na
kwa ywombe twenga tungutama nga tuntumikile
ywombe, na kabhegha Bambo yumu ghweka
ndo Yesu Kilisito, kwakukindila ywombe hilibhi
hyoha hikibhumbwa na kwa kukindila ywombe
twenga tungutama.

7 Peni, chepa bhandu bhoha bhangumanya
uhoto aghu. Kiyaha abhegha bhandu atan-
galo ahyobhelela kutundamila ming'omong'omo,
mbaka hinu paalyegha hilyo ahyo, hingua-
tenda ahwache hiyambikilwa ming'omung'omo.
Habhu, bhangulibhona atenda ulemwa kiyaha
bhanakamala ng'obhe mu kuhyubhalila.

8 Peni hilyo kinguhotola ng'obhe
kutuhegheleha ugheghela na Chapanga, patuleka
kulyegha tungupelelwa ng'obhe na kilibhi, handa
patulyegha tunguyonjokehwa ng'obhe kilibhi.

9 Peni mulindakile, ulekekeho ghwenu ghuko-
toke kuatenda ayoyobhalo bha kuhyubhalila
bhaaponekela mu ulemwa.

10 Kiyaha handa mundu ywakabheghite na
uhyubhalilo nnyoyoho, pakaabhona mwenga
mummeghite na utendehi, mungulyegha mu
nyumba ya kutundamila ming'omong'omo,
bhuli, kaanyeghelehwa ng'obhe kulyegha hilibhi
hiiyambikilitwe ming'omong'omo?

11Habhu, aywo nnongo yunauhyubhalilo nny-
oyoho, ywene Kilisito kakihwegha kwa kya
ywombe, kaakanjaghanwa kubhukana na uten-
dehi ghwako.

12 Kya habhu, handa pamuatenda bhangi
ahokele kwa umanyi ghwenu, na kubhanyenge-
mala bhaabheghite na uhyubhalilo nnyoyoho,
maabhgha mungunhokela Kilisito,

13 kya habhu handa ghula mulyo ghunughu-
lyegha kingunnyambuha Nhyubhalila nnyoy-
oho. Nenga ndaalyegha ng'obhe nyama ngo-
toke kuntenda nhyubhalila nnyangu kaponekele
muulemwa.

9
Mahengo gha Andumila na kingubhanoghwa

kupokela
1 Bhuli, nenga chepa mundu yunuulekeke-

hitwe? Bhuli, nenga chepa nndumila? Bhuli,
nenga chepa yunummonite Yesu Bambo ghwetu?
Bhuli, lihengo linilindendite nenga ndo chepa
liibhatendite mwenga munhyubhalile Kilisito?

2Hata paayibhele bhandu bhangi bhangumona
nenga chepa nndumila, peni mwenga mungu-
mona nu nndumila kwa Bambo.

3 Agha ndo mayango ghangu kwa bhala
bhanakumbinga.

4 Bhuli, tungunoghwa ng'obhe kupeghwa hilyo
na hya kunywegha kubhukana na lihengo lituli-
tenda?

5Bhuli, mwenga munguhwacha kukita twenga
tunguhotola ng'obhe kulongohana na ahumbu
bhetu bhaanhyubhalila Kilisito mu mwanja gh-
wetu? Handa paatenda andumila bhangi, na
alongo bhake Bambo, na bhubho Petili.

6 Ebu ndo nenga na Balinaba ghweka
tungunoghwa kutenda lihengo ngati tumokole
kukingama hilibhi hya kututangatila hya
manjubha ghoha?

7 Bhuli, ndo machonda ghani ywakaghenda ku
ngondo manjubha ghoha kwa ngalabha hyake
mwene? Bhuli, ndo nkulima ywoki ywanga-
lyeghamapambika ghamisabibu ghamung'unda
ghwake mwene? Bhuli, ndo nhakila ywoki
ywanganywegha maabhele gha mihugho yake
mwene?

8 Malagho agho ghanughalongela chepa
mahwacho gha anabhandu, ngati hata Malaghilo
gha Musa ghangulongela ubhwabhu abhu.

9 Mana Malaghilo gha Musa ghatyekwa,
“Ghukotoke kummopa nnomo senga pakahyogha
ng'anda.” Bhuli, ndo kulongela Chapanga
kangughayila milando ya senga?

10 Handa mwenga munguyitikila kuapegha
bhandu bhangi hilibhi hya kuatangatila,
kulyaghila mungunoghwa kuyitikila kutupegha
hata twenga. Peni twenga tungubhamba
ng'obhe hila hiinoghwa kututanga, ngati
tungulimbila ghoha tukotoke kubhapingika
bhandu kuhyubhalila Nhalo gha Maha ghwa
Kilisito.

11 Payibhegha twenga ndo handa tukweta
mbeyu ya kinhuki mu mwenga, bhuli, ndo nhilo
patumokola hilibhi hya kututangatila kuhuma
kwa mwenga kwakya ubhumi aghu?

12 Handa mwenga munguyitikila kuaapegha
bhangi hilibhi hya kuatangatila kutama,
kulyaghila hata twengamungunoghwa kuyitikila
kutupegha hilibhi hya kututangatila kutama.
Peni twenga tunguaghamba ng'obhe hilibhi

ahyo hinoghwa kutupegha, ngati tingulimbilila
mu hyoha ngati tokotoke kuapingika bhandu
akotoke kuhyubhalila Nhalo ghwa Maha ghwa
Yesu Kilisito.

13Bhuli, mungumanya ng'obhe kukita, bhandu
bhanakutenda lihengo mu Nyumba ya Chapanga
bhangumokola mulyo ghwabhe kuhuma amwo
mu Nyumba ya Chapanga? Nabho bhala bhaa-
tendekeha nyambi mu Likuta lya Chapanga

bhangumokola lifungu lya nyambi ayo?
14 Bambo kakilaghila ubhwabhu abhu, kukita

bhala bhaalandamiha Nhalo ghwa Maha
amokole hilyo hyabhe kubhukana na Nhalo
ghwa Maha.

15 Peni nenga nangatumila hata yimoo
ya malaghilo agho, kulyaghila, nenga
nungughatyeka ng'obhe agho ngati yibheghe
kwa nenga bhubho. Mana kwa nenga yibhegha
mbaha kuhwegha kafauti na kuntenda mundu
kuntenda mundu ywohele kanganile kuliloka
kukita nungulandamiha Nhalo ghwa Maha
kyangali kupeghwa kilibhi.

16 Peni panandamiha Nhalo ghwa Maha nema
kulitika, mana ndo lihengo lyangu lya kulan-
damiha Nhalo ghwa Maha. Kimone, nenga
handa ndakotoka kulandamiha Nhalo ghwa
Maha.

17Handa nangahaghulite numwene lihengo ali,
hino, ningadumbilite kupeghwa hupo, peni hinu
nungukwilikihwa kuyitenda, kiyaha Chapanga
ndo ywakambeghite lihengo ali nilitende.

18 Hinu, hupo yangu ndo kilibhi ghani? Hupo
yangu ndo kulandamiha Nhalo ghwaMaha yaghi
hela, ngotoke kutumila kafauti na makakala
ghangu ghameghite nagho mu kulandamiha
Nhalo ghwa Maha.

19 Payibhele nenga chepa mmandwa ghwa
mundu ywoheli, peni nilitenda mmandwa ghwa
kila mundu ngati numpeghe Kilisito bhandu
atangalo muyinoghwa.

20 Kwa Akaayahudi nikitama handa Nnyahudi
ngati nuatangatile bhammanye Kilisito, payib-

hele nenga megha chepa pahi ya Malaghilo, niki-
tama pahi mwamalaghio kwa bhombe, ngati nu-
amokole abho bhabheghite pahi mwa Malaghilo.

21 Kwa bhala bhangamanya Malaghilo gha
Musa, nungutama handa bhombe, ngati
nuamokole bhome bhaabheghite panji ya
Malaghilo. Ali lingulaha ng'obhe kukita nenga
nungutughila ng'obhe Malaghilo gha Chapanga,
kiyaha nungukwilikihwa na Malaghilo gha
Kilisito.

22Kwa bhala bhabheghite na uhyubhalilo nny-
oyoho nikilitenda nnyoyoho ngati nuatangatile
abho ayoyoho. Nilitenda kila kilibhi kwa bhandu
bhoha ngati hotole kaalopoha amoo bhabhe.

23 Nungutenda agha ghoha kwakya Nhalo
ghwa Maha, ngati hotole kulihanga na mokole
nonelo hyake papamu na bhangi.

24 Bhuli, mungumanya ng'obhe kukita bhala
bhaalimbana kwa lubhilo, bhangubhutuka lub-
hilo bhoha, peni ywakatola hupo ndo yumu
ghweka. Habhu nnimbane mu lubhilo kya bhula
munnoghwa ngati mmokole hupo.

25 Kila mundu ywakalilunga na malimbano
gha kubhutuka lubhilo, bhangughungila kwa
milando mitangalo. Bhangutenda habhu ngati
bhamokole hupo yinakubhola, peni twenga
tungutenda habhu ngati tukingame hupo
yangabhola manjubha ghoha kyanga uhiko.

26 Hata nenga, pamutuka lubhilo nungu-
pala kulongoha, ndo mundutana, chepa handa
mundu ywakatuta libhako lyake payaghi.

27 Nungughuhenyula mmili ghwangu na
kughutenda ghulimbilile, ngati panyomola

kualandamihe bhangi, ngotoke kulemwa na
Chapanga.

10
Paulo kanguakanila bhandu akotoke kuyitun-

damila ming'omong'omo.
1 Maalongo bhangu, nkulungwe kukita

bhala bhaalongohitwe na Musa bhakibhegha
mukukingikihwa pahi ya lila lihundi, na bhoha
bhakiyomboka maha mu lihibha.

2Paalongohitwe na lila lihundi na kupita pakati
ya lihibha, bhakibhegha abatiswa ngati abheghe
afwaasi bha Musa.

3Bhoha bhakilyegha mulyo ghulaghula ghuhu-
mite kwa Chapanganhuki,

4 na bhoha bhakinywegha bhubho kinywegho
kila kila kihumite kwa Chapanga. Kiyaha
bhakinywegha kuhuma mu lila litalabha lya kin-
huki lilongohanite na bhombe, na litalabha alyo
kakibhegha ndo Kilisito.

5Hata habhu, bhandu atangalo bhakinnogheha
ng'obhe Chapanga, na Chapanga kakianjaghana
na mitumba yabhe yikitapakala kukibhala.

6 Hinu, milando ayi ndo nhwano kwa twenga,
yingutukinya twenga tukotoke kupala kutenda
uhokelo handa paatendite bhombe.

7 Nkotoke kutundamila ming'omong'omo,
handa pabhabheghite amoo bhabhe, handa
paghatyekitwe Malembo gha Chapanga, “Bhandu
bhakitama pahi bhakilyegha na kunywegha,
mbole bhakiyima na kukina nginilo ya honi.”

8 Nkotoke kutenda utyahe handa pabhaten-
dite amoo bhabhe, mbaka bhakihwegha bhandu
elufu ishilini na ndatu kwa linjubha limu.

9 Bhubho tukotoke kunng'eha Bambo, handa
pabhatendite amoo bhabhe, bhakihwegha kwa
kulumwa na mayoka.

10 Bhubho nkotoke kung'ung'ulika
handa paang'ung'ulikite amoo bhabhe,
bhakikanjaghanwa na Lihoka ywa kiho ywa
Chapanga.

11Milando yoha ayi yikiatula bhombe ngati yib-
heghe nhwano kwa bhangi, na yikityekwa ngati
kutukinya twenga tunakutama mu nndaluko
ghwa kuuhiko.

12 Ywakahwacha kukita kayima ngangalima
mu uhyubhalilo kalindakile ngati kakotoke kugh-
wegha.

13Mang'eha ghantutitwe ndo ghala gha bhwak-
abhwaka kwa anabhandu. Chapanga ndo nhyub-
haliko, katabhaleka ng'obhe nng'ehwe kupitin-
gana makakala ghenu. Peni pang'ehwa katab-
hapegha njila kulimbilila na ya kubhuka.

14 Kya habhu, maaghanja bhangu, nneke kuyi-
tundamila ming'omong'omo.

15 Nungulongela na mwenga bhandu mum-
meghite na malango, nhwache maha mabhene
agha ghanughalongela.

16 Patunnumba Chapanga kwa nnobho ghula
ghwa nonelo, bhuli, tungulihanga ng'obhe na
mwahi ghwa Kilisito? Patulyegha lingati, bhuli,
tungulihanga ng'obhe na mmili ghwa Kilisito?

17 Kiyaha lingati ndo limu, na twenga tuutan-
galite tubhegha mmili ghumu, kiyaha twabhoha
tungulihanga kulyegha mu lingati limu.

18 Mubhalole bhandu bha ku Islaeli bhene,
bhala bhanakulyegha nyambi bhangulihangamu
lila likuta mu lihengo lya Chapanga.

19 Hinu, nongele niki? Kukita kila kibhuhitwe
nyambi kwa kya ling'omong'omo ndo kilibhi?
Ebu kukita ling'omumg'omu ndo kilibhi?

20 Akaaa! Kiinongela ndo kukita nyambi
yaayitendekeha bhandu bhanga kummanya Cha-
panga, bhangubhatendekehela mandilu, hangi
chepa Chapanga. Nungubhakanila mwenga kuli-
hanga na mandilu.

21 Mungunoghwa ng'obhe kunyweghela
nnobho ghwa Bambo na kangi nnobho ghwa
mandilu, mungunoghwa ng'obhe kulyegha mu
lifungu lya mulyo ghwa Bambo na mulyo ghwa
mandilu.

22 Bhuli, tungupala kulipula kiyaghabhu kya
Bambo? Bhuli, twenga tubhegha na makakala
kuchweha kwa ywombe?

23 “Bhandu bhangi munkati yenu bhangulon-
gela, hilibhi hyoha hinguteghekwa.” Peni nenga
nongela chepa hilibhi hyoha hingutangatila.
“Hilibhi hyoha hibhegha telatela.” Peni chepa
hyoha hinakunoghela. “Hilibhi hyoha ndo hya
telatela.” Peni chepa hyoha ndo hinakuchenga
uhyubhalilo.

24 Mundu ywoheli kakotoke kupalaha ghala
gha kulitangatila mwene, ngati kapalahe ghala
gha kuatangatila bhangi.

25 Nlyeghe hipongi hya nyama yiichuhuswa
mumagulio, kyangali kukonyakonya ngati nko-
toke kunyengemala mumyoyo yenu.

26 Mana Malembo gha Chapanga ghangulon-
gela habhu, “Nnima na hilibhi hyoha hiibheghite
ndo hya Bambo.”

27Handa pankemelwamulyo namundu ywene
chepa nhyubhalila ywa Kilisito, na mwenga nny-
itikila kughenda, nlyeghe hyoha hyakaapeghite
kya nga kukonyakonya ngati nkotoke kulikokela
mu myoyo yenu.

28 Peni handa mundu pakaaghombela, “Mu-
lyo aghu ghuyambikilwaming'omong'omo”Hino,
kubhukana na aywo ywakaaghombelite kako-
toke kulikokela mu myoyo ghwake na hilahila
mwenga, nkotoke kulyegha.

29Nungulongela habhu, kwakya kulikokela mu
myoyo, chepa kulikoke ghwa mu myoyo yenu
mwenga, ngati ya aywo ywakaaghombilite.
Maalongela, “Kya bhuli mahwacho gha mundu

yungi ghanamule nenga ghakutenda? Nenga
nunguhotola kutenda kinukipala.

30 Nungunnumba Chapanga kakya mulyo gh-
wangu pakali ya kulyegha. Handa nungutenda
habhu, kahone mundu ywakalongela aghu ndo
uhokelo kwa nenga kulyegha mulyo aghu.”

31 Hino, kyoheli kimukitenda, kubheghe ku-
lyegha ebu kunywegha, ntende hyoha kwakya
kunkweha Chapanga.

32 Nkotoke kutenda nnando ghwohele
ghuupala kuayambuha bhandu bhangi atende
uhokelo, kwa Akaayahudi ebu kwa bhandu

bhaabheghite ng'obhe Ayahudi ebu kwa
ngwemuko ya Chapanga.

33 Mmeghe handa nenga, nunguyigha
kuanogheha bhandu bhoha kwa njila kafauti
kafauti, chepa kwakya kulitangatila numwene,
ngati kwakya bhoha amokole kulopoleghwa.

11
1 Mundughile nenga, handa bhula munun-

tughila Kilisito.

Kuhwikila mutwe pakuntundamila Chapanga.
2 Nungubhatika kiyaha mungungulungwa mu

milando yoha na kughayitikila mahundo ghala
ghanuahundite.

3 Peni nungupala mmanye kukita kilongohi
ghwa kila nnume ndo Kilisito, na kilongohi ghwa
kila nndala ndo nnume, na Chapanga ndo kilon-
gohi ghwa Kilisito.

4Hino, kila nnume ywakayupa ebu ywakalan-
damiha lilagho lya Chapanga kunu kanguhwikila
mutwe ghwake, aywo kangunpughana Kilisito.

5 Na nndala ywakayupa ebu ywakalandamiha
lilagho lya Chapanga kyangahwikila mutwe gh-
wake, aywo kangumpughana nngwana ghwake,
kiyaha ywakatenda habhu, kabhegha tela na
ywakamoghitwe hwili hyake.

6Mana nndala ywangahwikila mutwe ghwake
mbaha kamoghe hwili hyake. Peni yibhegha
honi kwa nndala kuchekula hwili hyake, ebu
kumoghwa, hino mbaha kaghuhwikile mutwe
ghwake.

7 Yingunnogha ng'obhe nnume kuhwikila
mutwe ghwake kiyaha ywombe ndo nhwano
ghwa Chapanga na utabhala ghwa Chapanga,
peni nndala ndo lindala lya utabhala ghwa
nnume.

8Mana nnume kakibhubhumbwa ng'obhe kub-
huka kwa nndala, ngati nndala kkibhumbwa
kubhuka kwa nnume.

9Hangi nnume kakibhumbwa kwakya nndala,
ngati nndala kakibhumbwa kwa kya nnume.

10 Ndo mana nndala kanguhwikila mutwe gh-
wake, yibheghe ubhoneho ghwa kubhoneha kab-
hegha mu utabhala ghwa nnume, na bhubho
kwakya mahoka bha Chapanga.

11 Hata habhu, mukulungana kwa twenga na
Bambo, nndala kangunndumbila nnume, naywo
nnume kangunndumbila nndala.

12 Handa bhula nndala pakabhumbitwe
kuhuma kwa nnume, ubhwabhu abhu nnume
kangubhelekwa kuhuma kwa nndala. Peni
hilibhi hyoha hinguhuma kwa Chapanga.

13 Nnamule mabhene, bhuli, yingunnogha
nndala kunnyupa Chapanga kyangahwikila
mutwe ghwake?

14 Hata mmumbilo ghwa kisilia ghungulaha
pekupeku kukita kwa nnume kubhegha na hwili
ndalipo yibhegha honi kwa ywombe.

15 Peni nndala pakabhegha na hwili ndalipo
ndo lupambo lwake, Mana kapeghwa hwili
ndalipo ngati kalihwikile.

16 Handa mundu kangupala kutenda malim-
bano kwakya nnando aghu, twenga na hata
ngwemuko ya Chapanga yibhegha ng'obhe na

hitohe hingi.

Mulyo ghwa Bambo
Matayu 26:26-29; Maliki 14:22-25; Lukasi

22:14-20
17 Hino, paghendelela kualagila agha, nun-

guatika ng'obhe, kiyaha pankongana papamu
mwenga maahyubhalila, mungukongana chepa
kwakya gha maha, ngati kwa mahakataho.

18 Kukali kwa ghoha, nenga nyihwa kukita,
pankongana handa ngwemuko ya Chapanga,
kungubwituka nng'abhano munkati yenu, mu
agha ghanighayihwite ghangi ndo gha hoto.

19 Kulyaghila malimbano ndo mbaka ghab-
witukile munkati yenu, ngati kubhoneha ndo
ghani ywakayitikilwa na Chapanga.

20 Hino, pankongana papamu, mungulyegha
ng'obhemulyo ghwaBambo handamuyinoghwa.

21 Mana panlyegha, kila yumu mu mwenga
kangulyegha kyangali kuakema bhangi, bhangi
bhangubhegha na njala na bhangi bhangulob-
hela.

22 Bhuli, munguhotola ng'obhe kulyegha
na kunywegha mu mabhagha ghenu? Ebu
mungulipughana ngwemuko lya Chapanga
na kuapegha honi bhala bhangali kilibhi?
Nuaghombele niki? Bhuli, nuapeghe litiko kwa
kya nnando aghu? Akakaa!

23 Kyaha nenga nikikingama kuhuma kwa
Bambo ghala mahundo ghanuapegite, kukita
pakilo pala kukali kwa Bambo Yesu kukamulwa,
kakitola lingate,

24kakinnumba Chapanga, kakighumetula, kak-
ilongela, “Aghu ndo mmili ghwangu, ghwene
ghuubhuhitwe kwakya mwenga, ntende habhu
kwa kungulungwa nenga.”

25 Ubhwabhu abhu, mbole ya kulyegha, kaki-
tola nnobho ghwa difwai, kakilongela, “Aghu ndo
nnobho ghwa ninganilo lya hyono lya Chapanga
liibhoneha kiho kyangu. Ntende habhu kila
pannywegha kwa kungulungwa nenga.”

26 Mana kila panlyegha lingate ali na kuny-
weghela nnobho aghu, mungulandamiha kiho
kya Bambo, mbaka pakapala kuhika kangi.

27 Hino, kila mundu ywakalyegha lingati
alyo ebu kunyweghela nnobho ghwa Bambo
kyanganoghwa, kaabhegha kanguteda ulemwa
kiyaha kangughupughanammili namwahi ghwa
Bambo.

28 Kangunoghwa kila mundu kalihingukihe
huti mwene kukali na kulyegha lingati na kun-
yweghela nnobho aghwo.

29 Mana mundu ywoheli ywaalyegha na kun-
ywegha kyangali kung'amula mana ya mmili
ghwa Bambo, kangulyegha na kunywegha toso
yake mwene.

30 Ndo mana, bhandu atangalo mu nkati yenu
ndo ayoyoho na atamwa, kangi amoo bhangi
ahwegha.

31 Peni handa twangalihingukihite huti twab-
hene, twangatoswitwe ng'obhe na Chapanga.

32Peni patuhyatwa na kutoswa na Bambo, tun-
guhundwa ngati tubheghe na uhokamo tukotoke
kutoswa papamu na bhandu bha nnima.

33 Kya habhu, maalongo bhangu, pankongana
kulyegha mulyo ghwa Bambo, mulikeme kwa
mwoyo ghumu na kila yumu kannindile nnyake.

34Nahandamundu ywoheli kabhegha na njala,
kalyeghe ukaya kwake ngati pankongana pa-
pamu nkotoke kiyambuho kya kutoswa na Cha-
panga. Na agho ghaahighalite pambala kuhika
ndaghafwambula.

12
Hupo kuhuma kwa Nhuki ywa Chapanga

1 Hino, maalongo bhangu, yakya nhalo ghwa
hupo ya Nhuki ghwa Chapanga.
Nungupala mmanye maha milando ayi.
2Mungumanya kukita pammeghite nkali kum-

manya Chapanga, mukinyeghelehwana kulongo-
hwa muyitundamile ming'omong'omo yangalon-
gela.

3Hino, mmanye kukita mundu ywoheli ywaka-
longohwa na Nhuki ywa Chapanga ywakaho-
tola kulongela, “Yesu kakotolwe.” Kangi ka-
hone mundu ywakahotola kulongela, “Yesu ndo
Bambo” kyangalongohwa na Nhuki ywa Cha-
panga.

4 Hupo hya kinhuki hibhegha hya mod-
eli kafauti kafauti, peni Nhuki ywakaapegha
bhandu hupo ahyo ndo yumu.

5 Kangi, kubhegha na njila kafauti kafauti hya
kutumikila, peni Bambo ywakatumikilwa ndo
yumu hela.

6 Mbole, kubhegha modeli kafauti kafauti hya
kutenda mahengo, peni ywakatangatila kutenda

mahengo ghoha kwa bhandu bhoha ndo Cha-
panga.

7 Nhuki ywa Chapanga kanguntangatila kila
mundu kutenda lihengo lyake, ngati kila mundu
kahotole kuatangatile bhandu bhangi.

8 Nhuki ywa Chapanga kangumpegha mundu
yumu hupo ya lilagho lya malango, na yungi
hupo ya lilagho lya umanyi, pakapala Nhuki
aywo aywo.

9 Nhuki ywa Chapanga aywo aywo
kangumpegha yumu hupo ya uhihimilo, na
yumu kangumpegha hupo ya kulamiha,

10 na yungi kangumpegha hupo ya kutenda
mihabho, na yungi kangunpegha hupo ya ku-
longela Lilagho lya Chapanga, na yungi kangun-
pegha hupo ya kung'amula hupo hiihuma kwa
Nhuki ywa Chapanga na hyangali kuhuma kwa
Nhuki ywa Chapanga. Kwa yungi kangumpegha
hupo ya kulongela nongelo ya kihenja, na yungi
kufwambula nongelo.

11Peni mahengo agha ghoha ghangutendwa na
Nhuki aywo aywo yumu, ywene kangumpegha
kila mundu hupo kafauti kafauti handa pakapala
Nhuki ywa Chapanga.

Mmili ghumu na hibhungo hitangalo.
12 Handa bhula mmili ghwa mundu ghun-

gubhegha na hibhungo hitangalo, na hibhungo
ahyo hyoha payibhele ndo hitangalo, hingutenda
mmili ghumu, ndo muyibheghite kwa mmili
ghwa Kilisito.

13 Mana mu Nhuki yumu, twabhoha tuki-
batiswa mu mmili ghumu, handa Akaayahudi

ebu bhandu bhaabheghite ng'obhe Ayahudi,
handa abhandwa ebu twabhandu tulekekehitwe,
twabhoha twenga tukipeghwa Nhuki yumu.

14Hino, mmili ghubhumbwa ng'obhe kwa kib-
hungo kimu, ngati ghubhumbwa kwa hibhungo
hitangalo.

15Handa kighulu kingalongelite, “Kukita nenga
chepa kibhoko, nenga chepa ghwa mmili.” Bhuli,
kulongela habhu, akyo kighulu kyangalepelitwe
kubhegha kipalamande kya mmili.

16 Na handa likutu lyangalongelite, “Kukita
nenga chepa liho, hinu nenga chepa ghwammili”
Alyo likutu lyangalepelitwe kubhegha kipala-
mande kya mmili.

17 Handa mmili ghwoha ghungabheghite liho,
twangahotolite kuyihwa? Ebu handa mmili gh-
woha ghungabheghite likutu, mundu kangahoto-
lite kunuha?

18 Peni handa muyibheghite, Chapanga kab-
hika hibhungo hya mmili handa pakapalite
ywombe.

19 Handa hibhungo hyoha hya mmili hingab-
heghite mmili ghumu, mmili ghungabheghite
kwoki?

20 Peni hinu, hibhungo hya mmili ndo hitan-
galo, ngati mmili ndo ghumu.

21Hino, liho linguhotola ng'obhe kukighombela
kibhoko, “Nungukupala ng'obhe ghwenga.”
Bhubho mutwe ghunguhotola ng'obhe
kuyighombela mighulu, “Nunguapala ng'obhe
mwenga.”

22 Peni kihyengo kyake, hila hibhungo
hya mmili hiibhonekana hiyoyoho na ndo

hinakunoghwa muno.
23 Kangi, hila hibhungo hya mmili hituhi-

hwachila kukita hya kuyuyuhwa, ndo tun-
guhipegha uhokamo nkulu. Hila hibhungo hya
mmili tunguhihwachila hingubhonekana hin-
guyegha honi, ndo tunguhihiha kwa kighweka,

24 pala hibhungo hiyangayegha honi hin-
gunoghwa ng'obhe kugubikwa handa hibhungo
hingi. Chapanga mwene kahipangila unyanyi
hibhungo mu mmili, hibhungo hinakiyuyuhwa
kahitenda hihokamilwe.

25 Kukotoke kubhegha na nng'abhaniko ghwa
mmili, peni hibhungo hyoha hitangatilane
telatela kimu kwa kiyake.

26 Handa kibhungo kimu kingubhina, hib-
hungo hyoha ghubhina pamu na kibhungo akyo,
na handa kibhungo kimu kingutikwa, hibhungo
hyoha hinguyelelwa papamu na kibhungo akyo.

27 Hino, mabhoha mwenga ndo mmili ghwa
Kilisito, na kila yumu mu mwenga ndo kibhungo
kya mmili aghwo.

28 Chapanga kabhabhika mu ngwemuko ya
Bhanhyubhalila Kilisito, ghwa ulongoho ndo an-
dumila, ghwa ubhili, akaambuye ghwa Cha-
panga, bha ndatu ndo ahunda, mbole ndo atenda
mihabho, kangi ndo alamiha na kutangatila, hi-
longohi na bhanakulongela nongelo ya kihenja.

29 Bhandu bhoha chepa andumila, bhandu
bhoha chepa akaambuye, bhandu bhoha chepa
ahunda, na chepa bhandu bhoha atenda mi-
habho.

30 Mabhoha chepa maabhegha na hupo ya
kulamiha, mabhoha maahotola kulongela non-



1 Akaakolinto 12:31 xlv 1 Akaakolinto 13:5

gelo ya Kihenja, mabhoha chepa afwambula bha
nongelo.

31Hino, mulitumbe kupalaha hupo hiibheghite
ngulu kyanalumu. Nenga nunguabhoneha njila
yiibheghite nyanyi kupitingana kwa hyoha.

13
Upalo

1 Nunguhotola kulongela nongelo kafauti
kafauti hya anabhandu na hata hya mahoka
bha Chapanga, handa megha ng'obhe na upalo,
megha handa kyobho kya lidebe ebu lung'ulo
lwa ngengele.

2Ubhawa abhu, handa nangahotelite kumanya
na kulandamiha lilagho lya Chapanga, ubh-
wabhu abhu ndangamanyite lupwepo lwoha lwa
Chapanga na kumanya kila kilibhi, kangai kub-
hegha na uhyubhalilo ghwoha ghwa kuhibhuha
hitumbi, peni handa megha ng'obhe na upalo,
nenga kilibhi chepa.

3 Kangi handa ndabhapegha utopelo ghwangu
ghwoha bhandu kapukwa, kangi kughutenda
mmili ghwangu ghuyochwe mwoto, handa
megha ng'obhe na upalo ayi yingutangatila
ng'obhe kyohele.

4 Yuna upalo kangulimbilila na kangutangatila
na yuna upalo kabhegha ng'obhe na tama, yu-
naupalo kanguliloka ng'obhe hangi kabhegha
ng'obhe na hyeta.

5 Yuna upalo kanguahokamo bhangi, yuna
upalo kangupalaha ng'obhe ghake mwene, kangi

yunaupalo kangulopokela ng'obhe kukalala, kan-
gukulungwa ng'obhe mahakata,

6 yuna upalo kanguyeleha ng'obhe uhakata,
ngati kanguyelela papamu na hoto.

7 Mundu yuna upalo kangutunyuka ng'obhe
mwoyo, kangulimbilila na manjubha ghoha kan-
guleka ng'obhe kanguhyubhalila, kangudumbila
ghoha na kanguhotola ghoha.

8 Mundu yuna upalo kangughendelela kupala
manjubha ghoha, peni hupo hingi hibhegha na
kuuhiko ghwake, handa bhula umbuye, na ku-
longela nongelo ya kihenja na umanyi ghwoha
ghwapita.

9Mana nndaluko aghu tungumanya ghamand-
ina ghweka kangi tunguhotola kulandamiha gha
mandina ghala ghatughamanya kuhuma kwa
Chapanga.

10 Peni utwihiliko paghupala kuhika, ghala
ghoha ghangatwihilika ghaabhuka.

11 Pameghite mwana, nikilongela handa
mwana, nikimanya handa mwana, nikihwacha
handa mwana, Peni hinu kiyaha megha mundu
nkulu, nekana na milando ya kibhwana.

12 Kiyaha hinu tungubhona handa kulolekeha
mu lindala. Peni manjubha agho twaabhona
pekupeku. Hinu, tungumanya kyamandina, peni
manjubha ghaapalakuhika twaamanya ghoha ki-
utwihiliko, handa bhula Chapanga pakamanya
nenga.

13 Hinu, tubhegha naywo milando mindatu ya
kughungila mu manjubha ghoha, kuhyubhalila
na kudumbila na upalo, peni liibheghite likulu
kupitingana ghoa ndo upalo.

14
Hupo hingi hya Nhuki Yunakung'anyima

1 Nkakalike kubhegha na upalo, ubhwabhu
abhu nkakalike kubhegha hupo hingi hya kin-
huki, peni kyanalumu hupo hya kulandamiha
lilagho lya Chapanga.

2 Yunakulongela nongelo hya kihenja kangu-
longela ng'obhe na bhandu, ngati kangulongela
na Chapanga. Ywombe kangulongela milando
yihihitwe kwa makakala gha Nhuki.

3 Peni yunahupo ya kulandamiha Lilagho lya
Chapanga kangulongela na bhandu kwa kya ku-
atengelekeha, kuakamula mabhoko na kuayon-
jokeha mwoyo.

4 Ywakalongela nongelo ya kihenja
kangulitengelekeha mwene, peni yunakulan-
damiha Lilagho lya Chapanga kangutangatila
kangulitengelekeha ngwemuko ya Chapanga.

5 Hinu nangapalite mabhoha nnongele kwa
nongelo ya kihenja, peni nangapalite kyanalumu
mabhoha mmeghe na kipala kya kulandamiha
Lilagho lya Chapanga. Kiyaha mundu yoheli
ywakalilandamiha lilagho lya Chapanga ndo ywa
nyanyi kupitingana kwa ywakalongela nongelo
ya kihenja, mani pangi handa kabhegha mundu
ywakahotola kufwambula milando yakayilon-
gela ngati ngwemuko yoha ya bhandu bhanhyub-
halila Kilisito atengeleke mu kuhyubhalila.

6 Habhu, maalongo bhangu, handa ndahika
kwa mwenga na kulongela kwa nongelo ya
kihenja yabhatangatila niki? Yabhatangatila
ng'obhe kyohele, peni panibhaghombela ghala

ghakahwimulilite Chapanga. Na panubhapegha
umanyi ebu panubhahunda, apo ningabheghite
nubhatangatila.

7 Ndo muyibheghite, muhilibhi hyangali ub-
humi muhibhuha lung'ulo handa bhula filimbi
na ligombo. Bhuli, mundu kumanya bhuli ndo
luyimbo ghani luuhonwa handa hilibhi ahyo
hingung'ula kyanganoghwa paihonwa?

8 Handa litalumbeta palibhuha lung'ulo
kyangamanyikwa, machonda ghani kaamanya
kukita kangukemwa kughenda kututana
ngondo?

9 Ubhwabhu abhu na mwenga, handa
maakambuka malagho ghangali kumanyika
mu lulimi, mundu ghani kaamanya kyene
kimukilongela? Apo maabhegha mungulongela
payaghi hela.

10Kulyaghila hibhegha nongelo kafauti kafauti
pannima apa, na kahone hata nongelo yimu
yangali kubhegha na mana

11 Peni handa nenga nungumanya ng'obhe
fwambulo ya nongelo yakalongela mundu
ywoheli, nenga nunhenja kwa mundu aywo,
na ywombe bhubho kangi kabhegha nhenja kwa
nenga.

12 Hila hila na mwenga, kiyaha mmegha na
kilyakalyaka kya kubhegha na hupo ya Nhuki,
kulyaghila nkakalike kubhegha na kila kya ku-
tangatila kuchenga uhyubhalilo ghwa ngwe-
muko ya bhandu bhaanhyubhalila Kilisito.

13Kya habhu, mundu ywakalongela nongelo ya
kihenja, kayupe kapate hupo hya kufwambula
kila kyakakilongela.



1 Akaakolinto 14:14 xlix 1 Akaakolinto 14:21

14 Handa panyupa kwa nongelo ya kihenja,
nhuki ghwangu ndo ywakayupa, peni mahala
ghangu ghanguhighala yaghi.

15 Ndende niki hinu? Ndaayupa kwa nhuki
ghwangu, na ndaayupa bhubho kwa mahala
ghangu. Ndaayupa kwa nhuki ghwangu na
ndaayimba bhubho kwa mahala ghangu.

16 Paghuntika Chapanga kwa nhuki ghwako
ghweka, mundu yungi ywa bhwaka bhwaka
ywakabheghite mu ngwemuko kuyitikila luyupo
lwako kalongela, “Mwika” handa kangukimanya
ng'obhe kighukilongela?

17 Mayupo ghako gha kunnumba Chapanga
ghaahotola kubhegha hoto gha maha, peni
kwa mundu yungi ghanguntangatila ng'obhe mu
kuhyubhalila.

18Nungunnumba Chapanga kukita nenga nun-
gulongela kwa nongelo ya kihenja kupitingana
mabhoha mwenga.

19Penimu ngwemuko ya pakuntundamila Cha-
panga ndo mbaha nongele makambuko nhano
gha kumanyika ngati nubhahunde bhangi, ki-
hyengo kya kukambuka malagho elfu kumi ya
nongelo ya kihenja.

20Maalongo bhangu, nkotoke kuhwacha handa
bhana, ngati mmeghe handa bhandu akulu, peni
kwakya uhokelommeghe handa bhana ang'enya.

21Mu Malembo gha Chapanga ghatyekwa,
“Kukindila bhandu abha bhanakulongela non-

gelo ya kihenja,
ndaalongela na bhandu abha, peni bhanyihwa

ng'obhe,

na kukindila kwa milomo yabhe ndalongela na
bhandu abha,

hata habhu bhatanyihwa ng'obhe.”
22Hino, hupo ya kulongela nongelo ya kihenja

ndo naho, chepa kwa bhandu bhanakuhyub-
halila, ngati kwa bha nga kuhyubhalila, peni
kipala kya kulandamiha lilagho lya Chapanga
ndo kwa kya bhanakuhyubhalila na chepa kwa
kya bhala bhangali kuhyubhalila.

23 Kya habhu, handa ngwemuko lyoha lya
bhandu bhahyubhalila Kilisito, paakongana pa-
pamu kuntundamila Chapanga, na kila yumu
kaakambuka kwa nongelo ya kihenja, mbole
handa bhaayingila ahenja bhangali kuhyub-
halila, bhuli, bhaalongela ng'obhe kukita mab-
hoha mmegha na lukwale?

24 Peni bhoha paabhegha bhangulandamiha
lilagho lya Chapanga, mbole kahikamundu yungi
ebu ywanga kuhyubhalila, ghoha ghakaghayi-
hwa kuhuma kwa bhoha, ghatantenda kamanye
kukita ywombe ndo yunaulemwa, kanga ghatan-
tenda kamanye uhokelo ghwake na kalipetule.

25 Nayo milando ya lupwepo mu mwoyo
ghwake ghamanyikwa pekupeku, naywo kat-
achutama mayughwa na kuntundamila Cha-
panga pakalongela, “Hoto Chapanga kabhegha
munkati yenu.”

Mpangilo ghwa kuntundamila Chapanga
26 Maalongo bhangu, hino tulongele niki?

Pankongana papamu mukutundama, yumu kan-
guyimba, yungi kanguhunda, yungi kabhegha na

hwimulo kuhuma kwa Chapanga, yungi kaalon-
gele nongele ya kihenja na yungi kafwambule
nongelo ahyo. Milando yoha yitendekwe kwakya
kutangatila ngwemuko lya bhandu bhaanhyub-
halila Kilisito.

27 Handa mundu ywoheli pakalongela kwa
nongelo ya hyono, hino bhalongele bhandu ab-
hili ebu andatu chepa kyanalumu, kangi alon-
gele yumu mbole ya yungi, na mbaka kabheghe
mundu ywa kufwambula ghanakulongelwa.

28 Peni handa kahone mundu ywoheli ghwa
kufwambula, abho bhandu bhatame nuu mung-
wemuko na bhombe alongele bhene na Cha-
panga ghwabhe.

29 Ambuye bhaabheghite na hupo lya kulan-
damiha lilagho lya Chapanga, bhalongele ab-
hili ebu andatu, na bhangi bhaghahingukihe
malagho ghabhe.

30 Handa mundu yumu pakalongela lilagho
na yungi ywa bhanakuyihwa kapata uhwikulo
kuhuma kwa Chapanga, hino, yula ywakalongela
kanyamale.

31 Mana mabhoha munguhotola kulandamiha
Lilagho lya Chapanga, yumu mbole ya yungi,
ngati mabhoha mmokole kulihunda na kuliyon-
jokeha mwoyo.

32 Hupo kya kulandamiha Lilagho lya Cha-
panga ndo mbaka kilongohwe na aywo yuna
hupo ayo.

33 Mana Chapanga chepa Chapanga ghwa
bhulwa, ngati ndo Chapanga ghwa uhihimilo.
Handa payibheghite mu mangwemuko lya

bhandu bha Chapanga,

34 adala bhangunoghwa kutama nuu mu
mangwemuko gha ahyubhalila. Bhangunoghwa
ng'obhe kulongela, ngati abheghe na uhokamo
handa Malaghilo gha Chapanga paghalongela.

35 Handa abhegha na makonyo gha kukonya,
bhakaakonye akaangwana bhabhe ukaya
kwabhe, kiyaha yibha honi kwa nndala
kulongela mu ngwemuko ya bhaahyubhalila
Kilisito.

36 Bhuli, munguhwacha Lilagho lya Chapanga
litandila kwa mwenga? Ebu mpeghwa nga
mwenga ghweka chenu?

37Handa mundu ywoheli kanguhwacha kukita
ywombe ndo mjumbe ywa Chapanga ebu kukita
kabhegha na hupo ya Nhuki, na kamanye kukita
agha ghanuatyekela mwenga ndo ngwilikiho
kuhuma kwa Bambo.

38 Handa mundu kaatolela nnando aghu
ghwa kibhughabhugha, ywombe mwene
kaapughanwa.

39 Kya habhu, maalongo bhangu,
mungunoghwa mmeghe na kilyakalyaka kya
kulandamiha Lilagho lya Chapanga, peni
nkotoke kunkanikiha mundu kulongela nongelo
ya kihenja.

40 Peni ghoha ghatendekwe kwa unyanyi na
kwa mpangilo.

15
Kuhyuka kwa Kilisito

1 Hinu maalongo bhangu, nungupala nuaku-
lungwe Nhalo ghwa Maha ghunualandamihite

kwa mwenga, na mwenga mukikingama, ayiyin-
guatenda nnyime ngingilima mu kuhyubhalila.

2 Kwa njila ayi mungulopolehwa, payibhegha
maaghungila maha Lilagho linualandamihite
mwenga. Hela bhubho kuhyubhalila kwenu
kubhegha yaghi hela.

3 Mana nenga nikaahunda mwenga milando
yiniyikingamite, Kukita Kilisito kikihwegha kub-
hukana na ulemwa ghwetu, handa paghatyek-
itwe Malembo gha Chapanga,

4 kangi kakikulilwa na kakihyuka linjubha lya
ndatu kulandana na malembo gha Chapanga,

5 na kakinbwitukila Petili, na mbole kakiab-
witukila bhala andumila mbinda mabhoko kumi
na abhili.

6 Mbole yaki kakiabwitukila kwa papamu
bhala ahyubhalila kuchweha kwa mia nhano,
atangalo bhabhe akali bhangulama na amoo
bhangi ahwegha kala.

7 Mbole yake kakinbwitukila Yakobo na kangi
kakiabhwitukila andumila bhoha.

8 Mbole ya bhoha, kakibwitukila nenga
bhubho, nenga nikibhegha handa mwana
ywakabhelekitwe yikali na nndaluko ghwake.

9 Mana nenga ndo mdokwa mu nkati ya an-
dumila bhoha, na nungunoghwa kata kukemwa
nndumila, kiyaha nikiapamanda ngwemuko lya
bhandu bha Chapanga.

10 Peni kwa umaha ghwa Chapanga, megha
handamumeghite, na umaha ghwake kwa nenga
ghukibhegha chepa ghwa yaghi hela. Ngati niki-
tenda lihengo kuchweha kwa andumila bhoha,
peni yikibhegha chepa kwakya umaha ghwangu,

ngati ndo umaha ghwa Chapanga ghuutenda
lihengo papamu na nenga.

11 Habhu, meghe nenga, ebu bhala andu-
mila bhangi, bhoha tungulandamiha nhalo ghu-
laghula ghumuuhyubhalila.

Kuhyuka kwa twenga.
12 Hinu, handa tulandamiha kukita Kilisito

kahyuka kuhuma mu kiho, kya bhuli, amoo
bhenu mungulongela kukita kahone kuhyuka?

13Peni handa kahone kuhyuka, hino, na Kilisito
bhubho kakihyuka ng'obhe,

14 na handa Kilisito kakihyuka ng'obhe, hino,
malandamiho ghetu ghubhegha gha yaghi, na
kuhyubhalila kwa twenga kubhegha kwa yaghi
hela.

15 Kuchweha kwa agho, twenga tungub-
honekana kukita ahwangi ya kya nhalo
ghwa Chapanga, kiyaha tukilongela kukita
Chapanga kakinhyuha Kilisito, penni handa
kilisito kakihyuka ng'obhe, ndo hoto kukita
bhaahweghite bhaahyuhwa ng'obhe.

16 Mana handa bhaahweghite bhanguhyuka
ng'obhe, hino naywo Kilisito kakihyuka ng'obhe.

17 Kangi handa Kilisito kakihyuka ng'obhe,
hino kuhyubhalilo kwa mwenga kubhegha kwa
yaghi hela, na nkali mungutama mu ulemwa.

18Ubhwabhu abhu, bhala bhoha bhaahweghite
mu kunhyubhalila Kilisito abha bhoha ahobha
yomo.

19 Handa udumbilo ghwetu mu Kilisito ndo
kungulinga ubhumi aghu ghweka, hino twenga

tungunoghwa kubhonelwa luhungu muno
kafauti na bhandu bhangi bhoha bha munnima.

20Peni uhoto ndo kukita, Kilisito kakihyuka, na
ndo ywa kalongohi kwa bhala bhaaghonjite mu
kiho.

21 Handa bhula kiho kikiyeghwa kupitila
mundu yumu, ubhwabhu abhu kuhyuka
kuyeghwa kupitila mundu yumu.

22Handa bhula bhandu bhoha paahwegha kwa
kubhukana na Adamu, hilahila bhandu bhoha
bhatahyuka kwa kulilunga na Kilisito.

23 Peni kila mundu kaahyuka mu npangilo
ghwa njila ayi, Kilisito huti, mbole bhala
bhaabheghite bha Kilisito mulinjubha lyakapala
kuhika.

24 Mbole ya agho, uhiko ghwaahika, linjubha
Kilisito pakankamuha Chapanga Tate Ubhutwa,
mbole ya kutakulila kutali kila modeli ya ulon-
gohi, na utabhala, na makakala.

25 Mana Kilisito kangunoghwa kabhahotole
amyanja bhake na kuatabhala.

26 Nmyanja ywa kuuhiko ywakapala kukan-
jaghanwa ndo kiho.

27Kiyaha, Malembo ghangulongela, “Chapanga
kahibhika hilibhi hyoha pahi yaywombe” Peni
Malembo paghalongela, “Hilibhi hyoha hibhikwa
pahi ya ywombe kahitabhale” ndo kulyaghila
kukita Chapanga kabhegha ng'obhe pahi ya Kil-
isito, mana Chapanga ndo ywakahibhikite hilibhi
ahyo pahi ya Kilisito.

28 Peni apo hilibhi hyoha pahibhikwa muutab-
hala ghwa Kilisito, ndo Mwana pakalitamiha
pahi ya Chapanga, ywakahibhikite hyoha pahi

ya utabhala ghwa Chapanga, ngati Chapanga
katabhale hilibhi hyoha.

29 Hino, handa kahone kuhyuka, bhaatenda
bhuli bhala bhanakubatiswa kwakya bhaah-
weghite? Handa bhaahweghite bhanguhyuka
ng'obhe, ya niki bhandu bhangubatiswa kwakya
bhombe?

30 Na twenga, ya niki tunguliyambuha ku-
likoma kila lisaa?

31 Maalongo bhangu, kila linjubha nenga
nunguliyambuha mu kiho, nunguliloka kwakya
mwengamu kulilunga na Kilisito Yesu Bambo gh-
wetu, na yingundenda nandamihe nnando aghu.

32 Handa ningo yangu yingabheghite ya
kianamundu ghweka, kula kututana kwa nenga
na bhadu bha ku Efeso bhaabheghite handa
anyama akalipa, kungandangatilite kilibhi
ghani? Handa bhaahweghite bhanguhyuka
ng'obhe “Hino, twenga tulyeghe na kunywegha,
kiyaha kilabho twaahwegha.”

33Nkotoke kukuluhwa na bhandu bhaalongela
habhu. “Mana kulihanga na bhandu ahakata
kungutindingana malema gha maha.”

34 Mbangatuke, mmeghe na mahala handa
muyinoghwa, nneke kutenda kangi ulemwa,
kiyaha amoo bha bhandu bhangi bhangum-
manya ng'obhe Chapanga. Nungulongela mi-
lando ayi ngati mmone honi.

Mmili ghwa kuhyuka
35 Mundu kaahotola kukonya, “Bhaahweghite

bhaahyuka bhuli? Bhaabhegha na mmili ghwa
libhumbo ghani?”

36 Mwenga maabhugha bhugha! Paghukweta
mbeyu handa kyanga kuhwegha huti, hyamela
ng'obhe.

37Kighukikweta ndombeyu ghweka, pangi hya
ngano, ebu hya mbunje hingi, na chepa mmela
nhilimila ghuukula mbole yake.

38 Peni Chapanga kanguyipegha ahyo mbeyu
libhumbo lya kighweka handa pakalingite
mwene, na kila kafauti kafauti ya mbeyu
kanguyipegha libhumbo lyake.

39Ubhwabhu abhumibhili ya hibhumbe hyoha
hingulingana ng'obhe. Mibhili ya anamundu
yibhegha ya kighweka, ya anyama yibhegha
ya kighweka, na mibhili ya hiyuni yibhegha
kighungighungi na ahomba bhubho abhegha
kighungighungi.

40 Kangi yibhegha mibhili ya kunane kwa Cha-
panga na mibhili ya apa pannima, peni umaha
ghwa mibhili ya kunane kwa Chapanga yinguli-
hwana ng'obhe na umaha ghwa mibhili ya apa
pannima.

41 Luchubha lubhegha na umaha ghumu, na
Lubhalamwehi nalwo lubhegha na umaha gh-
wake, na hata ndondwa bhubho, nahyo ndondwa
hingukafautiana kwa umaha.

42Habhu ndo payipala kubhegha munndaluko
ghwa uhyuko ghwa bhaahweghite. Handa
bhula mbeyu, mmili ghungukulilwa pahi mulin-
dogholo paghubheghamukubhola, na paghupala
kuhyuhwa ghungubhegha ghwangabhola.

43 Mmili ghungukulilwa kwa mmonekano
ghwa bhwaghalili, ngati ghunguhyuka
mu mmonekano ghwa uhokomo, mmili

paghukulilwa mu uyoyobhalo, ngati
ghunguhyuka paghubhegha nyanyi na nglii.

44 Mmili paghukulilwa ghungubhegha ghwa
bhwakabhwaka, ngati paghuhyuka ghubhegha
mmili ghwa kinhuki. Handa ghungubhegha
mmili ghwa bhwakabhwaka, hino, kwaabhegha
na mmili ghwa nhuki

45 Kiyaha Malembo ghangulongela, “Mundu
ghwa kalongohi ndo Adamu, kakitendekwa kib-
humbe yuna ubhumi” Peni Adamu ghwa uhiko
ndo Nhuki yunakuapegha bhandu ubhumi.

46 Peni ghuulongola kubhegha chepa ghula
mmili ghwa kinhuki, ngati ghula mmili ghwa
bhwakabhwaka, mbole ghula mmili ghwa nhuki.

47 Adamu ghwa kalongohi kakibhumbwa kwa
lutupi, kakihuma mulutupi, mundu ywa ubhili
kakihuma kukane kwa Chapanga.

48 Bhandu bhoha bha munnima abhegha na
mibhili handa Adamu ywakabhumbitwe kwa
lutupi, peni bhala bhaabheghite bha kunane,
abhegha handa yula ywakahumite kunane kwa
Chapanga.

49 Handa bhula patulihwanite na yula ywak-
abhumbitwe kwa lutupi, ubhwabhu abhu twal-
ihwana na aywo ywakahumite kunane kwa Cha-
panga mana yake ndo Kilisito.

50Maalongo bhangu, nungulongela habhu, hila
hitenditwe kwa mmili na mwahi, hyahotola
ng'obhe kulilunga mu ubhutwa ghwa Chapanga,
na hinakupyokoka hyahotola ng'obhe kubhuya
kubhegha hyangali kupyokoka.

51 Nnyihwe, nunguaghombela lupwepo,
twenga twahwegha ng'obhe twabhoha, peni

twabhoha twaghalambuhwa.
52 Paghukupila meho litalumbeta lya uhiko

palupyembwa, kiyaha litalumbeta lwapyembwa
nabho bhaahweghite bhaahyuka na mibhili yan-
gapyokoka, na twenga twaaghalambuhwa.

53 Kiyaha mbaka kila kilibhi kinakupyokoka
kighalambuke kibheghe kyangapyokoka, na
mmili aghu ghunakuhwegha ghwaghalambuke
ghubheghe mmili ghwangahwegha.

54 Hinu, mmili aghu ghuupyokoka paghugha-
lambuka kubhegha ghwangapyokoka, na kila
kinakuhwegha pakighalambuka kubhegha kyan-
gahwegha, apo ndo palitwihilika lila Lilagho
lityekitwe, “Kiho kilepelwa, uhotolo ghutwihi-
lika.”
55 “Kiho, uhotolo ghwako kubhegha kwoki?
Makalala ghako gha kuyegha lusungu ghabhegha

kwoki?”
56 Ulemwa ghunguyegha lusungu lwa kiho,
makakala gha ulemwa ghangubhonekana
kukindila Malaghilo gha Musa.
57Peni tunnumbe Chapanga, ywakatupegha uho-
tolo kukindila Bambo ghwetu Yesu Kilisito.

58 Kya habhu maalongo bhangu, nnyime nglii
mu kuhyubhalila. Ng'endelele maha manjubha
ghoha, pankakalika kutenda lihengo lya Bambo,
pammanya kukita lihengo lyenu chepa lya yaghi
mukutenda lihengo lya Bambo.

16
Nhango ghwa kuatangatila ahyubhalila.

1 Hinu, kwa nnando ghula ghwa nhango
kwakya bhandu bhahaghulitwe na Chapanga

bha akwo ku Yelusalemu, ntende handa panu-
alaghilite mangwemuko gha bhandu bhanhyub-
halila Kilisito gha ku Galatia.

2 Kila mundu mu mwenga mu linjubha lya
ulongolo lya Juma, kabhike ngalabha hya
mayaghi pambwegha kulandana na lifungu
lyake lya ngalabha ahyo hyakamokolite, ngati
pakotoke kubhegha nhango pambala kuhika.

3Pambala kuhika kwamwenga, ndabhalaghila
bhala bhampala kuahaghula mu mwenga
bhayeghe mahamba na hupo hyenu ku
Yelusalemu.

4 Handa payinoghwa mbaha kughenda na
nenga, hinu, bhombe bhaalongohana papamu na
nenga.

Npangilo ghwa Paulo
5Ndahika akwo kwamwengambole ya kupitila

ku Mekodonia, kiyaha nunguhwachila kupitila
huti ku Mekodonia.

6 Pangi ndaatama na mwenga kwa manjubha
gha mandina, ebu pangi daatama papamu na
mwenga mumanjubha ghoha gha malili ngati
nhotole kundangatila ng'endelele na mwanja gh-
wangu kwoheli kumbala kughenda.

7Manambala ng'obhe kutama namwenga kwa
manjubha gha mandina. Nunguhwachila ku-
tama na mwenga kwa nndaluko ghwa kukwila,
handa Bambo pakanemelela.

8 Peni hinu ndaahighala apa pa Efeso mbaka
linjubha lya Pendekoste,

9 kiyaha nyughulighwa nlyango kwakya li-
hengo lyangu lya maha apa, payibhele apingika
nabho abhegha tangalo.



1 Akaakolinto 16:10 lxi 1 Akaakolinto 16:17

10 Handa Timoteo kaahika kwa mwenga,
kakingamwe telatela, ngati kakotoke kubhegha
na bhwaghalili, kiyaha kangutenda lihengo lya
Bambo handa nenga.

11 Kya habhu, mundu ywoheli kakotoke
kumpughana, ngati muntangatile kaghendelele
na mwanja ghwake kwa uhihimilo, kahotole
kahike kwa nenga, mana nenga nungunnindila
papamu na ahyubhalila ayetu.

12Peni kwa nhalo ghwa Apolo, nnongo ghwetu,
nunsigha muno kahike kwa mwenga papamu na
ahyubhalila bhangi, peni kapala ng'obhe kuhika
hino, ngati kaahika pakamokola ng'ebu.

Malagho gha kuyomolela
13 Mulindakile, nnyime nglii mu uhyubhalilo

ghwenu, mmeghe ahwadali na mmeghite na
makakala.

14Kila kimukitenda mukitende kwa upalo.
15Maalongo bhangu, mungumanya kukita Site-

fano na bhandu lwa lubhagha lwake ndo bhaki-
longola huti kuyitikila uhyubhalilo ghwa Kilisito
mu ku Akaya, na bhalitutumbula kuatumikila
bhandu bhaaghulitwe kwakya Chapanga.

16Muayitikile muno bhandu handa abho, peni
bhubho mubhayitikile bhandu bhoha bhaab-
heghete mulihengo kwa kutenda na kutumika
papamu nabho.

17Nunguyelelwamuno kukita Stefano, na Fotu-
nato na Akaiko bhahika apa, kiyaha bhalihibha
lipengo lya ghwangabhegha mwenga.

18 Mana bhaghuyeleha nhuki ghwangu na
nhuki ghwa mwenga bhubho. Kya habhu yin-
gunohwa kuakulughwa bhandu handa bha mod-
eli ya habhu.

19Ngwemuko ya bhandu bhaanhyubhalila Kil-
isito bhanguajambuha bha ku Asia, bhanguajam-
buha. Akila na Pilisila papamu na bhandu bhoha
bha Chapanga bhaabheghite ukaya kwabhe,
bhanguajambuhamunomu kulilunga na Bambo.

20 Bhubho alongo bhoha bha apa bhanguajam-
buha.
Na mwenga nnjambuhane kwa naho ya ma-

palo gha Yesu Kilisito.
21 Nenga Paulo nunguajambuha, ndyeka li-

hamba ali kwa kibhoko kyangu numwene.
22Handa mundu ywoheli ywanganpala Bambo

Yesu Kilisito, na kakundulwe.
Malanata fwambulo yake Bambo Ghwetu

ghuhike!
23 Umaha ghwa Bambo Yesu ghubheghe kwa

mwenga.
24 Upalo ghwa nenga ghubheghe kwa mwenga

mabhoha kwa kulilunga na Kilisito Yesu. Ayi
Mwika.

